Улсын Их Хурлын 2015 оны хаврын ээлжит чуулганы Төрийн байгуулалтын 

байнгын хорооны 4 дүгээр сарын 28-ны өдөр /Мягмар гараг/-ийн 

хуралдааны гар тэмдэглэл

Байнгын хорооны дарга, Улсын Их Хурлын гишүүн А.Бакей ирц, хэлэлцэх асуудлыг танилцуулж, хуралдааныг даргалав.


Хуралдаан ирвэл зохих 19 гишүүнээс 10 гишүүн ирж, 52.6 хувийн ирцтэйгээр 9 цаг 58 минутад Төрийн ордны “А” танхимд эхлэв.

Чөлөөтэй: Н.Энхболд, С.Дэмбэрэл, Су.Батболд. Ц.Дашдорж. 


Эмнэлгийн чөлөөтэй: М.Батчимэг, Н.Батбаяр, О.Содбилэг.


Нэг. Хөрөнгө оруулалтын тухай хуульд нэмэлт, өөрчлөлт оруулах тухай хуулийн төсөл /Засгийн газар 2015.4.24-ний өдөр өргөн мэдүүлсэн, хэлэлцэх эсэх/.

Хуралдаанд Монгол Улсын сайд, Засгийн газрын гишүүн, Засгийн газрын Хэрэг эрхлэх газрын дарга С.Баярцогт, Засгийн газрын Хэрэг эрхлэх газрын Хууль, эрх зүйн газрын дарга Д.Мөнх-Эрдэнэ, Хөрөнгө оруулалтын газрын дарга С.Жавхланбаатар, Хөрөнгө оруулалтын газрын мэргэжилтэн Н.Дашдэмбэрэл нар оролцов.

Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, референт Б.Төрболд нар байлцав.

Хууль санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга С.Баярцогт танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Л.Цог, Д.Лүндээжанцан, Н.Батцэрэг нарын тавьсан асуултад Монгол Улсын сайд, Засгийн газрын Хэрэг эрхлэх газрын дарга С.Баярцогт хариулж, тайлбар хийв.



Байнгын хорооны гишүүдээс санал гараагүй болно. 

А.Бакей: -Хөрөнгө оруулалтын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг чуулганы нэгдсэн хуралдаанд оруулж хэлэлцүүлэх нь зүйтэй гэсэн саналаар санал хураалт явуулъя.

Зөвшөөрсөн

Татгалзсан

Бүгд

72.7 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Н.Батцэрэг Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 20 минутад хэлэлцэж дуусав.

Хоёр. Засгийн газрын 2012-2016 оны үйл ажиллагааны хөтөлбөрийн хэрэгжилт /Засгийн газар 2015.04.01/.

Хуралдаанд Монгол Улсын сайд М.Энхсайхан, Монгол Улсын Засгийн газрын гишүүн, Засгийн газрын Хэрэг эрхлэх газрын дарга С.Баярцогт, Байгаль орчин, ногоон хөгжил, аялал жуулчлалын сайд Д.Оюунхорол, Уул уурхайн сайд Р.Жигжид, Аж үйлдвэрийн яамны Төрийн нарийн бичгийн дарга Д.Нямхүү, Сангийн яамны Төрийн нарийн бичгийн дарга Х.Ганцогт, Хууль зүйн яамны Төрийн нарийн бичгийн дарга Ж.Баярцэцэг, Барилга, хот байгуулалтын яамны Төрийн нарийн бичгийн дарга Р.Эрдэнэбүрэн, Гадаад хэргийн яамны Төрийн нарийн бичгийн дарга Б.Болдбаатар, Хүнс, хөдөө аж ахуйн яамны Төрийн нарийн бичгийн дарга Н.Ариунболд, Зам, тээврийн яамны Төрийн нарийн бичгийн дарга Ж.Бат-Эрдэнэ, Уул уурхайн яамны Төрийн нарийн бичгийн дарга Д.Артаг, Засгийн газрын Хэрэг эрхлэх газрын Хяналт шалгалт, үнэлгээ, дотоод аудитын газрын дарга Х.Оюунцэцэг, мөн газрын референт С.Нямбаяр нар оролцов.

Улсын Их Хурлын Төрийн байгуулалтын ажлын албаны ахлах зөвлөх Ч.Ариунхур, референт С.Энхцэцэг, Улсын Их Хурлын Тамгын газрын Хяналт, үнэлгээний хэлтсийн дарга Л.Энхтуяа, зөвлөх Ц.Цэрэн нар байлцав.

Засгийн газрын 2012-2016 оны үйл ажиллагааны хөтөлбөрийн хэрэгжилтийн талаар Засгийн газрын Хэрэг эрхлэх газрын дарга С.Баярцогт танилцуулав.

Мөрийн хөтөлбөрийн хэрэгжилттэй холбогдуулан Улсын Их Хурлын гишүүн Л.Цог, Д.Лүндээжанцан, Г.Уянга, Н.Алтанхуяг, Н.Батцэрэг, А.Бакей нарын тавьсан асуултад Засгийн газрын Хэрэг эрхлэх газрын дарга С.Баярцогт, Байгаль орчин, ногоон хөгжил, аялал жуулчлалын сайд Д.Оюунхорол, Засгийн газрын Хэрэг эрхлэх газрын Хяналт шалгалт, үнэлгээ, дотоод аудитын газрын дарга Х.Оюунцэцэг, Гадаад хэргийн яамны Төрийн нарийн бичгийн дарга Б.Болдбаатар, Сангийн яамны Төрийн нарийн бичгийн дарга Х.Ганцогт, Аж үйлдвэрийн яамны Төрийн нарийн бичгийн дарга Д.Нямхүү, Хүнс, хөдөө аж ахуйн яамны Төрийн нарийн бичгийн дарга Н.Ариунболд нар хариулж, тайлбар хийв.

Улсын Их Хурлын гишүүн Н.Батцэрэг, Н.Алтанхуяг, Г.Уянга, Х.Тэмүүжин нар санал хэлэв.

Уг асуудлыг Байнгын хорооны дараагийн хуралдаанаар үргэлжлүүлэн хэлэлцэхээр болов.

Хуралдаанд 12 гишүүн хүрэлцэн ирж, 63.1 хувийн ирцтэйгээр 11 цаг 40 минутад өндөрлөв.

Тэмдэглэлтэй танилцсан:


ТӨРИЙН БАЙГУУЛАЛТЫН БАЙНГЫН ХОРООНЫ ДАРГА






А.БАКЕЙ

Тэмдэглэл хөтөлсөн:


ПРОТОКОЛЫН АЛБАНЫ
ШИНЖЭЭЧ









Б.БАТГЭРЭЛ

УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 4 ДҮГЭЭР САРЫН 28-НЫ 

ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


А.Бакей: -Эрхэм гишүүдийн өнөөдрийн амар, амгаланг айлтгая. Байнгын хорооны гишүүдийн ирц бүрдсэн байна.

Төрийн байгуулалтын байнгын хорооны 2015 оны 4 дүгээр сарын 28-ны өдрийн хуралдаан нээснийг мэдэгдье.

Өнөөдрийн хуралдаанаар хэлэлцэх асуудлыг танилцуулъя.

1. Хөрөнгө оруулалтын тухай хуульд нэмэлт, өөрчлөлт оруулах тухай хуулийн төсөл. Хэлэлцэх эсэх асуудал байна.

2. Монгол Улсын Засгийн газрын 2012-2016 оны үйл ажиллагааны хөтөлбөрийн хэрэгжилт 2014 оны байдлаар, тайлан хэлэлцэнэ. Ийм хоёр асуудлыг хэлэлцэхээр төлөвлөсөн байгаа.

Хэлэлцэх асуудалтай холбогдуулж өөр саналтай гишүүд байна уу?

-Байхгүй байна. 


Хэлэлцэх асуудлыг баталлаа.

Эхний асуудалдаа оръё.

Нэг. Хөрөнгө оруулалтын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэхийг хэлэлцэнэ.

Хууль санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга Баярцогт танилцуулна.

Ажлын хэсэгт: Засгийн газрын Хэрэг эрхлэх газрын Хууль, эрх зүйн газрын дарга Мөнх-Эрдэнэ, Хөрөнгө оруулалтын газрын дарга Жавхланбаатар, Хөрөнгө оруулалтын газрын ахлах мэргэжилтэн Дашдэмбэрэл нар оролцож байна.

С.Баярцогт:  -Байнгын хорооны дарга, эрхэм гишүүд ээ, та бүгдийн энэ өглөөний амгаланг айлтгая. Монгол Улсын Засгийн газар шинээр эмхлэн байгуулагдаж байгаатай холбогдуулан Улсын Их Хурлаас 2014 оны 12 дугаар сарын 4-ний өдөр Монгол Улсын Засгийн газрын тухай хуульд өөрчлөлт оруулах тухай Засгийн газрын бүтэц, бүрэлдэхүүний тухай хуулийг шинэчлэн баталсан.

Засгийн газрын бүтэц, бүрэлдэхүүний тухай хууль шинэчлэн батлагдсанаар хөрөнгө оруулалтын нэгдсэн бодлого, гадаадын хөрөнгө оруулалтын бодлого, зохицуулалт, бүртгэлийн асуудал Ерөнхий сайдын эрхлэх асуудлын хүрээнд хамаарах болсон тул Хөрөнгө оруулалтын тухай хуульд заасны дагуу хуучин төрийн захиргааны төв байгууллага буюу Эдийн засгийн хөгжлийн яамны хэрэгжүүлж ирсэн чиг үүргийг Монгол Улсын Ерөнхий сайдын эрхлэх асуудлын хүрээнд үйл ажиллагаа явуулж байгаатай холбогдон төрийн захиргаан байгууллагад шилжүүлж нэр томьёог нь хуульд нийцүүлэн өөрчлөх шаардлагатай болсон.

Монгол Улсын Засгийн газрын тухай хуульд нэмэлт, өөрчлөлт оруулах тухай 2014 оны 10 дугаар сарын 7-ны өдрийн хуулиар хуучин нэрээр, Эдийн засгийн хөгжлийн яамыг татан буулгасан бөгөөд төрийн захиргааны байгууллагын тогтолцоо, бүтцийн ерөнхий бүдүүвч батлах тухай Улсын Их Хурлын 2014 оны 12 дугаар сарын 4-ний өдрийн 75 дугаар тогтоолоор Засгийн газрын хэрэгжүүлэгч агентлаг Хөрөнгө оруулалтын газрыг Монгол Улсын Ерөнхий сайдын эрхлэх асуудлын хүрээнд ажиллуулахаар шийдвэрлэсэн болно. 

Иймд дээр дурдсан үндсэн шаардлагыг харгалзан Хөрөнгө оруулалтын тухай хуульд нэмэлт, өөрчлөлт оруулах тухай хуулийн төслийг боловсруулан та бүхэнд танилцуулж байна.

Хуулийн төсөл 6 зүйлтэй бөгөөд төсөлд дараах зүйлийг тусгалаа.

1 дүгээр зүйлд хөрөнгө оруулалтын асуудал хариуцсан төрийн захиргааны байгууллага нь энэ хуулийн 22.4-т заасан нөхцөл байдал үүссэн эсэхийг нягтлахдаа үндэсний аюулгүй байдлыг хангах тусгайлсан чиг үүрэгтэй байгууллага болон холбогдох бусад байгууллагаас санал, дүгнэлт авах болно гэсэн агуулгатай 22.5 дахь хэсэг Хөрөнгө оруулалтын тухай хуулийн 22 дугаар зүйлд нэмэхээр; 2 дугаар зүйлд Хөрөнгө оруулалтын тухай хуульд заасан төрийн захиргааны төв байгууллагын бүрэн эрхийг төрийн захиргааны байгууллагад шилжүүлэхээр;
3, 4 дүгээр зүйлд хууль зүйн нэр томьёог хуульд нийцүүлэн өөрчлөх;
5 дугаар зүйлд хуулийн 8 дугаар зүйл Эдийн засгийн хөгжлийн яамны хэрэгжүүлж ирсэн чиг үүргийг хүчингүй болсонд тооцохоор; 6 дугаар зүйлд хуулийг хүчин төгөлдөр дагаж мөрдөх хугацааг заасан.


Хуулийн төсөл нь Монгол Улсын Үндсэн хуульд нийцсэн бөгөөд хуулийн төсөлтэй холбогдуулан бусад хуульд нэмэлт, өөрчлөлт оруулах, хүчингүй болгох, хуулийн төсөл боловсруулах шаардлагагүй болно.


Асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.


А.Бакей: -Баярлалаа. Хэлэлцэж байгаа асуудалтай холбогдуулж асуух асуулттай гишүүд нэрээ өгье.

-Батцэрэг гишүүнээр асуултыг тасаллаа. 

Лүндээжанцан гишүүн асуулт асууя.

Д.Лүндээжанцан: -Би Хөрөнгө оруулалтын хуулийн өөрчлөлтийг уншиж танилцлаа. Гэхдээ Хөрөнгө оруулалтын хуулийг чинь нэлээн цоож цуургатай хийж өглөө, олон дахин хөдөлгөөд байхгүй, тогтвортой байлгая гээд их сүртэй хууль баталсан л даа. Гадаад, дотоодын хөрөнгө оруулагчдын урмыг сэргээсэн ийм хууль боллоо гээд. Тэгээд бас нэг жил болоод л дахиад өөрчлөлт гээд ороод ирдэг. Саяхан Цэц дээр Хөрөнгө оруулалтын хуулийн нэмэлт, өөрчлөлт оруулах батлах босгыг нь аваад хаячихсан, ердийнх болгочихсон. Үүнтэй холбогдуулж орж ирж байна уу? Төрийн байгуулалтаар орж ирж байгаа нь энэ тогтолцоотой холбоотой учраас Төрийн байгуулалтын байнгын хороогоор орж ирж байна уу? Энэ Хөрөнгө оруулалтын хууль чинь Эдийн засгийн байнгын хороогоор яваад байдаг хууль шүү дээ. Тэгээд ямар учиртай орж ирж байна вэ гэдгийг товчхон сонсъё.

А.Бакей: -Чиг үүргийн шилжилт, төрийн захиргааны байгууллагуудын чиг үүргийн шилжилттэй холбоотой асуудал учраас Төрийн байгуулалтын байнгын хороогоор орж ирж байгаа. Учир нь юу вэ гэхээр, анх 2014 оны 12 дугаар сарын 4-ний өдөр Засгийн газрын тухай хуульд өөрчлөлт оруулсан байгаа. Өөрөөр хэлбэл, Засгийн газрын бүтэц, бүрэлдэхүүнийг шинэчлэн тогтоогоод Засгийн газар солигдох үед чиг үүргийг өөрчилсөн байгаа шүү дээ. Тэр үедээ Хөрөнгө оруулалтын тухай хуульд өөрчлөлт оруулах Эдийн засгийн хөгжлийн яам гэж байсан. Хөрөнгө оруулалтын асуудал эрхэлсэн төрийн захиргааны төв байгууллагын чиг үүрэг тэр байгууллага нь байхгүй болсон учраас ерөнхий, холбогдохоор шилжүүлэх асуудал байсан. Тэр үед Хөрөнгө оруулалтын хуулийг 2/3-оос доошгүй нь хэлэлцэхийг дэмжээгүй учраас хуулийн төслийг санаачлагчид нь буцаасан байсан. 

Сая, 2015 оны 4 дүгээр сарын 9-ний өдрийн хурлаар 2/3 гэсэн хэсэг нь хүчингүй болсон учраас зөвхөн чиг үүрэгтэй хэсгийг нь холбогдох газарт хуульд нийцүүлж шилжүүлж байгаа ийм асуудал байна.

-Цог гишүүн.

Л.Цог: -Баярлалаа. Нэмэлт орж байгаа хэсгийн 9.2.11-т байсан байх, нэг томьёо байгаад байгаа юм. Тогтворжуулах гэрчилгээ гэж нэрлэж байгаагийн агуулга юу юм бэ гэдэг юм байна.

Хоёрдугаарт, 3 дугаар зүйлд байгаа хөрөнгө оруулалтын асуудал эрхэлсэн төрийн захиргааны байгууллага гэж нэрлэсүгэй гэж байна. Үүнийг хэнийг нэрлэх гээд байна вэ гэсэн танин мэдэхүйн агуулгатай юм байна. Тодруулах гэсэн юм.

А.Бакей: -Баярцогт сайд хариулъя.

С.Баярцогт: -Хөрөнгө оруулалтын тухай хуулиар хөрөнгө оруулалтын орчныг хоёр үндсэн янзаар тогтворжуулахаар байгаа. Нэг нь тодорхой төрлийн хэмжээнээс дээш хэмжээний хөрөнгө оруулалт хийсэн компаниудад гадаад, дотоод гэж ялгахгүйгээр тогтворжуулалтын гэрчилгээ олгож байгаа. Энэ 9 дүгээр зүйл яагаад энд орж ирж байна вэ гэвэл, хуучин төрийн захиргааны төв байгууллагын эрх мэдэл гэж байсан. Өөрөөр хэлбэл, Эдийн засгийн хөгжлийн яам гэсэн үг. Тэгээд яам нь байхгүй болчихсон учраас тэр байгаа эрх үүргийг нь төрийн захиргааны байгууллага руу шилжүүлж байгаа юм. Ямар ч шинэ юм байхгүй ийм зүйл.

3 дугаар зүйл нь яг түүнтэйгээ адилхан. Яагаад гэвэл төрийн захиргааны асуудал эрхэлсэн Засгийн газрын гишүүн гэдэг нь өөрөөр хэлбэл, тухайн үедээ Эдийн засгийн хөгжлийн сайд байсан бол, өнөөдөр хөрөнгө оруулалтын асуудал эрхэлсэн төрийн захиргааны байгууллагын дарга гэдэг маань, хөрөнгө оруулалтын газрын дарга, агентлагийн дарга гэсэн үг. Баярлалаа.

А.Бакей: -Цог гишүүн тодруулъя.

Л.Цог: -Тогтворжуулах гэрчилгээ гэдгийг сайн ойлгосонгүй. Агуулга нь юу гэнэ ээ, заавал тийм нэр өгөхийн учир юу байна вэ? Энэ өөр, онцгой гэрчилгээ болж таарах гээд байна уу, яах гээд байна вэ?

Д.Лүндээжанцан: -Тогтвортой байдлын гэрээ гэдэгтэй адилхан юм болчхоод байгаа юм уу.

Л.Цог: -Яг түүнтэйгээ адилтгаж гэрчилгээг нь тэгж нэрлээд байгаа юм уу? Үгүй л баймаар юм. Энэ чинь хоёр өөр юм баймаар юм.

А.Бакей: -Баярцогт сайд хариулъя.

С.Баярцогт: -Ер нь Хөрөнгө оруулалтын хуулиас өмнө ямар маягаар зохицуулдаг байсан бэ гэхээр тогтвортой байдлын гэрээ гээд зөвхөн татварын орчныг нь тогтворжуулдаг. Нөгөө нь болохоор хөрөнгө оруулалтын гэрээ гээд татварын орчин, дээр нь байгаль орчин, нийгэм гэх мэтчлэнгийн олон асуудлыг зохицуулсан хоёр төрлийн зохицуулалт байсан юм. Тэгэхээр шинэ Хөрөнгө оруулалтын хуулиар болохоор тодорхой төрлийн хэмжээнээс дээш хөрөнгө оруулалт хийсэн компаниудад дөрвөн төрлийн татварыг тогтворжуулдаг ийм гэрчилгээ тодорхой хугацаагаар олгож байгаа юм. Энэ хугацаанд танай компанийн ийм хөрөнгө оруулалттай хийснийг чинь баталгаажуулж ийм дөрвөн төрлийн татварыг төдөн жилээр тогтворжууллаа гэсэн ийм гэрчилгээнүүд өгөх юм. Одоо бол хөнгөн шуурхай болж байгаа л гэсэн үг.

Харин үүнээс дээш хэмжээний хөрөнгө оруулалт хийсэн компаниуд өөрөө хүсвэл Хөрөнгө оруулалтын газарт танилцуулах юм.

А.Бакей: -Батцэрэг гишүүн асуулт асууя.

Н.Батцэрэг: -Ерөнхийдөө тодруулахаар бодож байсан асуулт бараг давхардлаа даа. Эдийн засгийн хөгжлийн яам татан буугдсаны дараа хөрөнгө оруулалтын асуудлаар Засгийн газрын аль гишүүн гарын үсэг зурсан бэ? Яг танай Засгийн газар гарч ирснээр тийм гарын үсэг зурсан кейс ер нь байсан уу? 

А.Бакей: -Хэн хариулах вэ?

-Баярцогт сайд хариулъя.

С.Баярцогт: -Одоогийн байдлаар энэ хууль батлагдсанаас хойш. тогтворжуулалтын гэрчилгээ авсан компани ч байхгүй, хүсэлтээ өгсөн компаниуд бол байгаа. Хөрөнгө оруулалтын гэрээ хийсэн компаниуд ерөөсөө байхгүй байгаа юм. 

А.Бакей: -Ингээд гишүүд асуулт асууж, хариулт авлаа.

Одоо санал хэлэх гишүүд байвал нэрээ өгье.

-Саналтай гишүүд байна уу?

Алга байна. Тэгвэл гишүүдийг дуудъя. Миеэгомбын Энхболд гишүүн ирчихсэн байгаа, Лүндээжанцан гишүүн ирсэн байгаа, Сүхбаатарын Батболд гишүүн ирсэн байгаа, Тэмүүжин гишүүн ирсэн байгаа. Хууль зүйн байнгын хороонд байгаа гишүүдийг санал өгчхөөд гараач гэж дуудъя.

Санал хураалт явуулъя.

Хөрөнгө оруулалтын тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулна.

Ингээд гишүүд санал хураалтдаа бэлдээрэй. Хэлэлцэхийг дэмжье гэсэн санал.

11 гишүүнээс 8 дэмжиж, энэ санал дэмжигдлээ.

Чуулганы нэгдсэн хуралдаанд Байнгын хорооны санал, дүгнэлтийг Батцэрэг гишүүн танилцуулах уу?

-Батцэрэг гишүүнийг томиллоо.

Хоёр дахь асуудалд оръё. Ажлын хэсэг, сайд нарыг дуудах хэрэгтэй.

Хоёр. Монгол Улсын Засгийн газрын 2012-2016 оны үйл ажиллагааны хөтөлбөрийн хэрэгжилт /2014 оны байдлаар/.

Сайд, гишүүд орж иртэл зарим дэгийг та бүхэнд танилцуулъя.

Засгийн газрын үйл ажиллагааны хөтөлбөрийн хэрэгжилтийг хэлэлцэх журам байгаа. Чуулганы хуралдааны дэгийн тухай хуулийн 46 дугаар зүйлээр зохицуулсан байна.

46.1 дээр, хөтөлбөрийн хэрэгжилтийг жил бүрийн 4 дүгээр сарын 1-ний дотор Улсын Их Хуралд өргөн мэдүүлсэн гэсэн байгаа. Хуулийн хугацаанд өргөн мэдүүлсэн байна.

46.2-оор хөтөлбөрийн хэрэгжилтийг Улсын Их Хурал дараа жилийн үндсэн чиглэлийг хэлэлцэж эхлэхээс өмнө хэлэлцсэн байх ёстой юм байна. Тэр дагуу өнөөдөр хэлэлцэж байна гэсэн үг.

46.4 дээр хөтөлбөрийн хэрэгжилтийг Төрийн байгуулалтын байнгын хороо, үндсэн чиглэлийн хэрэгжилтийг Эдийн засгийн байнгын хороо тус тус хэлэлцэн санал, дүгнэлт гаргаж, шаардлагатай бол тогтоолын төсөл боловсруулж нэгдсэн хуралдаанд оруулна гэсэн байна. Тэгээд Байнгын хорооны болон нэгдсэн хуралдаан дээр гишүүд Ерөнхий сайд, Засгийн газрын гишүүд болон холбогдох бусад албан тушаалтан Байнгын хорооны санал, дүгнэлттэй холбогдуулж асуулт асууж, үг хэлж болно гэсэн. Нэгдсэн чуулганаас хөтөлбөрийн хэрэгжилтийн тухай тогтоол бас баталж болно гэсэн ийм ерөнхий дэг байгаа юм байна.

-Сайд нарыг дуудъя, бас гишүүдийг дуудъя.

Хоёр дахь асуудал буюу Монгол Улсын Засгийн газрын 2012-2016 оны үйл ажиллагааны хөтөлбөрийн хэрэгжилт /2014 оны байдлаар/.

Хөтөлбөрийн хэрэгжилтийг Монгол Улсын сайд, Засгийн газрын Хэрэг эрхлэх газрын дарга Баярцогт танилцуулна.

Баярцогт сайдыг урьж байна.


С.Баярцогт: -Төрийн байгуулалтын байнгын хорооны дарга, эрхэм гишүүд ээ, Монгол Улсын Үндсэн хуулийн 25 дугаар зүйлийн 25.1.7, Засгийн газрын тухай хуулийн 26 дугаар зүйлийн 26.7 дахь хэсгийг үндэслэн Улсын Их Хурлын 2012 оны 37 дугаар тогтоолоор батлагдсан Монгол Улсын Засгийн газрын 2012-2016 оны үйл ажиллагааны хөтөлбөрийн хэрэгжилтийг Засгийн газрын хуралдаанаар хэлэлцэн Улсын Их Хуралд өргөн мэдүүлснийг та бүхэнд танилцуулж байна.

Засгийн газрын үйл ажиллагааны хөтөлбөрийн хэрэгжилтийг яамд, агентлагаас авч нэгтгэн хяналт үнэлгээ хийхэд 2014 оны эцсийн байдлаар 56,9 хувьтай гарлаа. Энэ нь 2013 оныхоос 10,7 хувийн өсөлттэй байна. 

Засгийн газрын үйл ажиллагааны хөтөлбөрийн хэрэгжилтийг бүлгээр харуулбал: 

-Ажилтай, орлоготой монгол хүн 53,9 хувь, 


-Эрүүл чийрэг монгол хүн 49 хувь,


-Эрдэм боловсролтой монгол хүн 59,6 хувь


-Аюулгүй орчинтой монгол хүн 65 хувь


-Эрх чөлөөтэй монгол хүн 57 хувь.

Хөтөлбөрийн 319 зорилтоос 100 хувь хэрэгжилттэй 18; 90 хувийн хэрэгжилттэй 20; 80 хувийн хэрэгжилттэй 3; 70 хувийн хэрэгжилттэй 57; 60 хувийн хэрэгжилттэй 33; 50 хувийн хэрэгжилттэй 96; 40 хувийн хэрэгжилттэй 34; 30 хувийн хэрэгжилттэй 48; 10 хувийн хэрэгжилттэй 6. Хэрэгжээгүй зорилт 1 байна.

Засгийн газар эрх зүйн шинэчлэлийг хэрэгжүүлэх, салбаруудын эрх зүйн орчныг боловсронгуй болгох, бүтээн байгуулалтын ажлуудын зураг төсөл, техник, эдийн засгийн үндэслэлийг боловсруулах, худалдан авах ажиллагааг зохион байгуулах, салбаруудын норм, стандартыг шинэчлэх, авто зам барих, иргэдийн орон сууцжуулах, орон сууцны зээлийн тогтолцоог шинэчлэх, түлш, шатахуун, цахилгаан эрчим хүч зэрэг бусад бараа, бүтээгдэхүүний үнэд нөлөөлдөг суурь бүтээгдэхүүний үнийг төрөөс зохицуулдаг болох бодлого явуулах, орон нутгийн эрх мэдлийг нэмэгдүүлж хөгжлийг нь дэмжих, ажлын байрыг олноор бий болгож иргэдийг ажилтай, орлоготой болгох, жижиг, дунд үйлдвэрийг хөгжүүлэх, нийгмийн эмзэг бүлгийг дэмжих чиглэлээр зорилтуудыг амжилттай хэрэгжүүлж байна.

Манай улсын эдийн засагт бий болсон хүндрэлээс шалтгаалан инфляцыг нэг оронтой тоонд барьж, төгрөгийн худалдан авах чадварыг тогтвортой байлгах, санхүү, хөрөнгө оруулалт ихээр шаардсан томоохон зорилтууд болох банк, санхүү, бирж, мэдээллийн технологи, амралт, цэнгээний болон агаарын замын зангилгаа төв байгуулах ажлуудыг эхлүүлэх, газрын тос боловсруулах үйлдвэр байгуулах, экспортын нэг цонхны бодлогыг хэрэгжүүлэх, транзит тээврийн хэмжээг нэмэгдүүлэх зорилгоор Алтанбулаг, Улаанбаатар, Замын-Үүдийн чиглэлийн хурдны замыг барьж ашиглалтад оруулах, бүх аймгийн төвд кино театр, усан бассейны бүхээг, үйлчилгээний цогцолбор байгуулах, Сайншанд хотод аж үйлдвэрийн парк байгуулах, Чойр-Багахангай ложистикийн төвийн эхний ээлжийн дэд бүтцийг байгуулах, баруун бүсийн нүүрсний ордуудыг түшиглэн 60-100 мегаваттын дунд чадлын цахилгаан станц барих, их сургуулиудын хотхон байгуулах, хаягжилтын шинэчлэлийг хийх, аймгийн төвийг дэлхийн жишигт нийцсэн ногоон хөгжлийн чиг баримжаатай хот болгон хөгжүүлэх зэрэг зорилтуудын хэрэгжилт удаашралтай байна.

Засгийн газар бүрэн эрхийнхээ үлдсэн хугацаанд эдийн засгийн хүндрэлийг даван туулахын тулд эдийн засаг, нийгмийн хөгжилд дорвитой хувь нэмэр оруулах томоохон бүтээн байгуулалтын төслүүдийг бодитой хэрэгжүүлэх, төсөв, мөнгөний бодлогын үр ашгийг дээшлүүлэх, гадаадын хөрөнгө оруулалтыг бүх талаар дэмжих, эдийн засагт бүтцийн өөрчлөлт хийхэд чиглэн ажиллах болно.

Та бүхэнд Монгол Улсын эдийн засгийн 2012-2016 оны үйл ажиллагааны хөтөлбөрийн хэрэгжилтийн дэлгэрэнгүй тайланг тараасан болно.

Байнгын хорооны хуралд сайд нар, яамдын Төрийн нарийн бичгийн дарга, газрын дарга нар оролцож байгаа учраас та бүхэн сонирхсон асуултуудаа асууж болно.

Асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа.

А.Бакей: -Баярлалаа. Хэлэлцэж байгаа асуудалтай холбогдуулж Байнгын хорооны хуралдаанд оролцож байгаа ажлын хэсгийн бүрэлдэхүүнийг танилцуулъя.

Монгол Улсын сайд, Засгийн газрын Хэрэг эрхлэх газрын дарга Баярцогт, Аж үйлдвэрийн яамны Төрийн нарийн бичгийн дарга Нямхүү, Сангийн сайд Эрдэнэбат, Сангийн яамны Төрийн нарийн бичгийн дарга Ганцогт, Байгаль орчин, ногоон хөгжил, аялал жуулчлалын яамны Хяналт, шинжилгээ, үнэлгээ дотоод аудитын газрын дарга Даваасамба, Гадаад харилцааны яамны Төрийн нарийн бичгийн дарга Болдбаатар, Барилга, хот байгуулалтын яамны Төрийн нарийн бичгийн дарга Эрдэнэбүрэн, Хүнс, хөдөө аж ахуйн яамны Төрийн нарийн бичгийн дарга Ариунболд, Зам, тээврийн яамны Төрийн нарийн бичгийн дарга Бат-Эрдэнэ, Уул уурхайн сайд Жигжид, Уул уурхайн яамны Төрийн нарийн бичгийн дарга Артаг, Улсын Их Хурлын Тамгын газрын Хяналт үнэлгээний хэлтсийн дарга Энхтуяа, Улсын Их Хурлын Тамгын газрын Хяналт үнэлгээний хэлтсийн зөвлөх Цэрэн, Засгийн газрын Хэрэг эрхлэх газрын Хяналт шалгалт, үнэлгээ, дотоод аудитын газрын дарга Оюунцэцэг, Засгийн газрын Хэрэг эрхлэх газрын Хяналт шалгалт, үнэлгээ, дотоод аудитын газрын референт Нямбаяр нарын хүмүүс ирсэн байна.

Ирээгүй байгаа нь, Хууль зүйн яам, Батлан хамгаалах яам, Боловсрол, соёл, шинжлэх ухааны яам, Хүн амын хөгжил, нийгмийн хамгааллын яам, Хөдөлмөрийн яамнаас, шадар сайдын алба, Эрчим хүчний яам, Эрүүл мэнд, спортын яамнаас хүн ирээгүй байна.

Ингээд зарим нь одоо орж ирж байгаа юм байна. Хууль зүйн яамны Төрийн нарийн бичгийн дарга Баярцэцэг дарга орж ирж байна. Бусад ирээгүй байгаа яам, холбогдох газруудаас албаны хүмүүсийг дуудъя. 

Сая орж ирээд бүртгүүлсэн гишүүдийг дуудъя. Энэ бол Засгийн газрын мөрийн хөтөлбөр, үйл ажиллагааны хөтөлбөрийн тайланг хэлэлцэх гэж байгаа, бас хариуцлагатай асуудал. Тийм учраас Байнгын хорооны гишүүдийг бүрэн оролцуулах тал дээр Байнгын хорооны ажлын алба, Тамгын газрынхан дуудах хэрэгтэй байна.

Ингээд асуух асуулттай гишүүд нэрээ өгье.

-Алтанхуяг гишүүнээр тасаллаа.

Цог гишүүн асуулт асууна.

Энэ дашрамд та бүхэнд Засгийн газраас ирүүлсэн үйл ажиллагааны хөтөлбөрийн тайлангийн зэрэгцээ Улсын Их Хурлын Тамгын газрын дэргэдэх Хяналт, үнэлгээний хэлтсээс гаргасан шинжилгээ, лавлагаа материал бас тараасан байгаа.

-Цог гишүүн асууя.

Л.Цог: -Баярлалаа. Энэ мөрийн хөтөлбөрийн хэрэгжилтийг манай Байнгын хороо өөрийнхөө үндсэн чиглэл гэдэг юм уу, эрхлэх ажлынхаа хязгаарыг үзвэл дангаараа ингэж ярих хэрэг байсан юм болов уу? Энд чинь янз бүрийн л юм байна шүү дээ. Эдийн засгийн байнгын хорооны ярих юм нэлээн байна. Тэгэхээр Эдийн засгийн байнгын хороо хэлэлцсэн үү, үгүй юу? Тэнд давхардаж яригдаж байгаа юм уу? Бид цаг хайран үүднээс бодож ингэж асууж байна. Горимын санал юм. Түүнээс, цаашдаа дэгд ийм байгаа гэж үзэх үү, яах вэ? Хэр оновчтой вэ гэсэн өөрийн чинь байр суурийг цааш, цаашдаа хэрэгтэй байх болов уу гэсэн үүднээс бас сонсъё. 

А.Бакей: -Дэгээр бол хөтөлбөрийн хэрэгжилтийг Төрийн байгуулалтын байнгын хороо, үндсэн чиглэлийн хэрэгжилтийг Эдийн засгийн байнгын хороо тус тус хэлэлцээд санал, дүгнэлтээ гаргаж шаардлагатай бол тогтоолын төсөл боловсруулж нэгдсэн хуралдаанд оруулна гэсэн байгаа. Тэгэхдээ, яг энэ асуудлаар өнгөрсөн 7 хоногийн 5 дахь өдөр Улсын Их Хурлын даргын дэргэдэх зөвлөлийн хурлаар бас санал солилцсон. Өөрөөр хэлбэл, шаардлагатай бол бусад Байнгын хороо бас хэлэлцэж болох дэгтэй юм байна. Тэгээд даргын дэргэдэх зөвлөлийн хурал дээр оролцсон Байнгын хороодын дарга нар ер нь Төрийн байгуулалтын байнгын хороон дээр сайн хэлэлцээд явбал яасан юм бэ гэсэн учраас дэгийнхээ дагуу явж байгаа.

Ер нь цаашдаа үндсэн чиглэл, төсвийн гүйцэтгэл, Засгийн газрын үйл ажиллагааны хөтөлбөрийн хэрэгжилтийг хэлэлцэх дэг, уялдаа холбоог хангахаар бид ажиллаж байгаа. Цаашдаа боловсронгуй болгох асуудал байгаа.

Монгол Улсын сайд Энхсайхан орж ирж байна.

-Лүндээжанцан гишүүн асуулт асууя.

Д.Лүндээжанцан: -Би асуулт, санал хоёроо нэгтгэчихье. Сэтгэл их дундуур байна. Яагаад гэвэл даргын дэргэдэх зөвлөл дээр Засгийн газрын үйл ажиллагааны хөтөлбөрийг нэг хэлэлцсэн болоод оромдоод. Үүнийг угаасаа жилд нэг хэлэлцдэг ёстой юм чинь, тэгээд оруулаад орхичихъё гэдэг тиймэрхүү л маягаар хандсан юм болов уу гэж өнөөдрийн энэ байж байгаа Байнгын хорооны байдал, тэгээд Хууль зүйн байнгын хороонд олон гишүүд давхацдаг. Ингээд давхардаад тавьчихсан байж байгаа байдал.

Гэхдээ өнөөдрийн энэ ирцийн ерөнхий байдал бол Засгийн газарт тавих шаардлагыг сулруулж байгаа хэрэг биш гэж би ингэж ойлгож байна. Өөрөөр хэлбэл, энд 300 гаруй зүйл, заалт том зорилт тавьснаас 200-аад нь 50 хувь хүрэхгүй биелэлттэй л явж байна шүү дээ. 110-аад нь 50-иас дээш. Тэгээд 4 жилийн хугацааны 3 жил нь  бараг дөхөж байгаа биз дээ, Бакей дарга аа? Нэг жилийн хугацаанд үлдсэн 50 хувь руу ханцуй шамлаад ура хашгираад орох гэж байгаа юм шиг ийм л ойлгоцтой байна.

Хоёр дахь нь, ер нь үүний шалтгааныг олон шалтгаан, ялангуяа эдийн засгийн хямралаас болоод Засгийн газрын мөрийн хөтөлбөр хэрэгжих боломжгүй болж байна гэж л ярих байх. Би энэ шалтгааныг нь сонсмоор байгаа юм. 320-иод зорилт байгаагийн 200-аад нь 50 хувьд хүрэхгүй явж байна гэдэг чинь Засгийн газрын мөрийн хөтөлбөр хэрэгжих, зарим юм нь давуулан биелж мэднэ. Ер нь олон зорилт хэрэгжихгүй байгаа нь харагдаж байна. Тэгэхээр Засгийн газар юм уу, манай Байнгын хороо мэдэгдэл хийх юм уу, яах юм бэ. Засгийн газрын үйл ажиллагааны хөтөлбөрийн зорилтууд бол ийм, ийм шалтгаанаас болоод хэрэгжих боломжгүй боллоо. Тийм, тийм юмыг нь эргэж авч үзэж тодотгох шаардлагатай боллоо. Ирэх жилийн үндсэн чиглэл дээрээ ийм юмыг хасахаас аргагүй боллоо, төсвийг ингэж танахаас аргагүй боллоо гэдэг юм уу, ийм мэдэгдлээ хийх.

Эсвэл, бид сүүлийн үед том томхон Таван толгой ч юм уу бусад асуудлууд яриад яг Засгийн газрын үйл ажиллагааны хөтөлбөр буюу хүмүүсийн аж амьдралын өдөр тутмын үйл ажиллагааны амьдралын чанартай холбоотой асуудал орхигдоход хүрээд байна шүү дээ. Ийм хайнга маягаар өнөөдөр хэлэлцэж болохгүй.


Ийм учраас би Засгийн газрын үйл ажиллагааны хөтөлбөрийг хэлэлцүүлж байгаа энэ хэлэлцүүлгийг нээлттэй орхиод, дараа нь хуралдаанаар үргэлжлүүлж хийх. Хэрвээ бусад Байнгын хороогоор оруулахгүй бол өргөтгөж хэлэлцэх, шаардлагатай бол Их Хуралд оруулж болно гэж. Тэгвэл Их Хуралд оруулахгүй, Төрийн байгуулалтын байнгын хороон дээр иймэрхүү янзаар хэлэлцээд тэгээд орхих юм бол энэ чинь хүмүүс бас харж байгаа шүү дээ. Түүндээ биш, хамгийн гол нь улс орны асуудал. Үйл ажиллагааны хөтөлбөрийн нэгдүгээр асуудал, Ажилтай, орлоготой монгол хүн гэж хамгийн гол зорилт байна. Гэтэл жижиг, дунд үйлдвэрийн асуудал овоо явж байсан шүү дээ. Сүүлийн үед жижиг, дунд үйлдвэрийн асуудал бол, том, том бүтээн байгуулалт бол хэдэн хүнийг ажилтай болгоно. Эцсийн эцэст жижиг, дунд үйлдвэрлэл л хүмүүсийг ажилтай байлгадаг шүү дээ. Эцсийн эцэст жижиг, дунд үйлдвэрлэл л ажилтай болгодог. Жишээ нь, энэ асуудал юу болж байгаа юм бэ. Үүний хувьд 10 хувийн хэрэгжилттэй гээд.

-Би 1 минут нэмж авъя.

А.Бакей: -1 минут нэмж өгье.

Д.Лүндээжанцан: -10 хувийн хэрэгжилттэй 5, 30 хувийн хэрэгжилттэй 28, 40 хувийн хэрэгжилттэй 37; тэгээд 60 хувийн хэрэгжилттэй 19; 70-32; 80-3 гээд иймэрхүү маягтай. Энэ дөрвөн жилийн ажил бол явж явж зам, талбай, хөрөнгө оруулалт, дэд бүтэц нүдэн дээр Чингис бондоор хийсэн юмнууд байна аа, байна. Өр тавьж байгаа ч болов хийсэн юм байна. Хамгийн гол нь айл болгоны амьдрал ямар болов, өрхийн амьдралын чанарт ямар өөрчлөлт гарав гэдгийг энэ Засгийн газраас эцсийн эцэст ард түмэн түүнийг л нэхнэ. Үүнтэй холбогдсон нэг асуултад би хариулт авъя. Би энэ асуудал дээр шүүмжлэлтэй хандаж байна. Их Хурлын зохион байгуулалт талаас ч тэр, Засгийн газар талаас ч тэр. Ер нь энэ асуудлыг ингээд халтуурдаад гэж ярьдаг, оронцоглоод өнгөрөөж болохгүй ээ. Ядаж Төрийн байгуулалтын байнгын хороон дээрээ сайн ярих ёстой гэж бодож байна.

А.Бакей: -Нэгдсэн чуулганд орохын хувьд орно. Шаардлагатай бол гэдэг нь тогтоолын төсөл боловсруулж нэгдсэн чуулганд оруулж болно гэхээс, үүнийг нэгдсэн чуулганд сонсоно шүү дээ. Угаасаа дэгээр тийм байгаа. Түүнээс эндээ Төрийн байгуулалтын байнгын хороон дээр нэг хэлэлцсэн болоод орхичих тухай асуудал байхгүй.

Ингээд Лүндээжанцан гишүүний асуултад хариулъя. Хэрвээ та өргөтгөөд, хойшлуулаад ярья гэвэл горимын санал гаргах хэрэгтэй. Чуулганаар орно. 

-Баярцогт сайд хариулъя. Гол нь шалтгаан нь юу вэ гэж асуугаад байх шиг байна.

С.Баярцогт: -Лүндээжанцан гишүүний асуултад хариулъя. Өнгөрсөн 7 хоногт бид нар нийгэм, эдийн засгийг хөгжүүлэх үндсэн чиглэлийн биелэлтийг 2014 оныхыг бас ярьсан. Тэгээд энэ үед яригдсан гол зүйлүүд нь, эдийн засгийн хүндрэлтэй холбогдуулаад тодорхой төсөл, арга хэмжээнүүдийг санхүүжүүлэх эх үүсвэрүүд нь бодитойгоор бүрэлдээгүй учраас биелэлтийн явц нэгдүгээрт тийм байгаа.

Хоёрдугаарт, ер нь Төрийн байгуулалтын байнгын хороо, Эдийн засгийн байнгын хороо, Аюулгүй байдал, гадаад бодлогын байнгын хороон дээр яригдсан гол юм бол хаврын чуулганаар гурван гүйцэтгэл ярьж байна. Нэг нь Засгийн газрын мөрийн хөтөлбөрийн биелэлтийн асуудал. Нөгөө нь нийгэм, эдийн засгийг хөгжүүлэх үндсэн чиглэлийн тухайн өнгөрсөн оны биелэлтийн асуудал. Тэгээд төсвийн гүйцэтгэлийг хэлэлцэж байна. Энэ гурван баримт бичгийг нь багцалсан маягаар хэлэлцдэг ийм горим руу орохгүй бол Төрийн байгуулалтын байнгын хороо ахлаад Засгийн газрын мөрийн хөтөлбөрийг, Эдийн засгийн байнгын хороо нь ахлаад нийгэм, эдийн засгийн үндсэн чиглэлийг, Төсвийн байнгын хороо нь ахлаад төсвийн гүйцэтгэлийг хэлэлцээд байдаг. Тэгэхээр зорилт нь яг бодит мөнгөний эх үүсвэрээсээ салчихсан ийм маягийн хэлэлцүүлэг яваад байгаа нь өөрөө үр дүн муутай байна. Засгийн газар талаасаа ч гэсэн бид нар идэвхтэй ажиллая. 

Нөгөө талаасаа Улсын Их Хурлын дэгийн тухай хууль, холбогдох бусад хуулиудад өөрчлөлт оруулаад энэ гурван баримт бичгээ багцаар нь бүх Байнгын хороогоор хэлэлцдэг, тэгээд нэгтгэж дүгнээд Улсын Их Хурал руугаа оруулдаг ийм горим руу явах нь илүү ажил хэрэгч болох юм болов уу гэсэн ийм саналыг ярьж байгаа. Өнгөрсөн, өчигдрийн Засгийн газрын хуралдаан дээр 2016 оны нийгэм, эдийн засгийн үндсэн чиглэлийг Засгийн газрын хурлаар хэлэлцсэн. Энэ үед бид бас, Улсын Их Хуралтайгаа ярьж байгаад нийгэм, эдийн засгийн үндсэн чиглэлийг боловсруулдаг аргачлалаа өөрчилж зорилтоо төсөвтэйгөө илүү уясан, Засгийн газрын мөрийн хөтөлбөртэй уясан ийм хэлбэрээр явуулъя гэсэн ийм зорилтыг ярьсан гэдгийг хэлэх гэсэн юм.

Ер нь эдийн засгийн хүндрэлтэй байдалтай холбогдуулаад эдийн засгийн хүндрэлээс гарах төлөвлөгөөг баталсан. Өөрөөр хэлбэл, бид өмнө нь эдийн засгийн хүндрэлтэй байсан ч гэсэн Засгийн газрын мөрийн хөтөлбөртөө нэмэлт, өөрчлөлт хийдэггүй. Зорилтот хөтөлбөрүүдээрээ хэрэгжүүлээд явдаг. Жишээ нь, 2008-2009 онд бид хоёр хөтөлбөрийг гаргасан.  Өмнө нь Засгийн газрын мөрийн хөтөлбөртэй байсан ч гэсэн Хямралыг даван туулах хөтөлбөр. Дээр нь Олон улсын валютын сантай хамтарсан тогтворжуулах хөтөлбөр гэсэн ийм хоёр үндсэн баримт бичгийг зэрэг, гурван баримт бичгийн огтлолцол дунд хөтөлбөрүүдээ ярьж явж байсан. Энэ удаа ч гэсэн бид нар Засгийн газрын мөрийн хөтөлбөрийг Хямралаас гарах хөтөлбөртэй зэрэгцүүлж уялдуулж явуулах ёстой.

Ер нь яг бодит байдлыг хувь хэмжээгээр нь гаргасан. Шинэчлэлийн Засгийн газар байгуулагдсан 2012 оноос эхлээд манай улсын нийт эдийн засагт голлох нөлөөтэй уул уурхайн бараа, бүтээгдэхүүний үнэ унасан. Хэдийгээр бид объём нэмэгдсэн ч гэсэн бодит байдал дээр орлогын тасалдал их хэмжээгээр явагдсан. Өнгөрсөн онд, манай Засгийн газар байгуулагдаж байхад орлого ойролцоогоор 700 орчим тэрбум төгрөгийн зарлага, санхүүжилтийн алдагдалтай байсан бол өнөөгийн төвшин энэ төвшиндөө хүрчихсэн. Төсвийн төсөөллийг өчигдөр төсвийн хүрээний мэдэгдэлтэй ярьсан. Энэ байдал маань эргээд.

А.Бакей: -Нэмж 1 минут.

С.Баярцогт: -Эдийн засгийн хувьд байдал хүндхэн байгаа. Төсвийн хүрээний мэдэгдэл орж ирэхэд та бүхэн илүү тодорхой мэдээллүүдийг авах байх. Одоо удахгүй хэлэлцэнэ.

Ер нь Засгийн газрын төвшинд дахиад тодотгол хийх шаардлага үүснэ. Орлогын тасалдал харьцангуй өндөр байгаа учраас, бодит байдал дээрээ буух ёстой гэсэн ийм байр суурьтай байгаа гэдгийг хэлэх гэсэн юм.

А.Бакей: -Жижиг, дунд үйлдвэрийнхийг Нямхүү дарга. 3 дугаар микрофон дээр очиж хариулна. Наана чинь ажиллахгүй байгаа.

С.Баярцогт:  -Манай Төрийн нарийн бичгийн дарга нар хариулахдаа 1, 2, 3, 4 гэсэн микрофоны ард суухгүй бол картгүй микрофонууд ажиллахгүй шүү.

Д.Нямхүү: -Лүндээжанцан гишүүний асуултад хариулъя.

Уул уурхайн том төслүүдээс гадна 2012-2014 оны хооронд жижиг, дунд үйлдвэрүүд, 888 төслийн хүрээнд, мөн сум хөгжүүлэх төслийн хүрээнд маш олон газруудыг санхүүжүүлсэн. Биелэлтээр бол Сумын хөгжлийн сангийн эх үүсвэрийг гэхэд 150 сая төгрөгөөс доошгүй байлгана гэсэн. Энэ хүрээн дотор хөдөлмөрийн сайдын 2012 оны тушаалаар 2012 онд 24 тэрбум, 2013 онд 24 тэрбум, нийтдээ 48 тэрбум төгрөгийн эх үүсвэрийг 21 аймгийн 330 суманд хуваарилж, Сум хөгжлийн сангийн эх үүсвэрийг 150 сая төгрөгт хүргэсэн. Биелэгдсэн хувьтай байгаа. Энэ бол цаашаа хэчнээн газарт зээл олгосныг нь энд салбар, салбараар нь гаргачихсан байгаа.

Хоёрдугаарт, Хөдөлмөрийн сайдын 2013 оны 3 дугаар сарын 11-ний тушаалаар жижиг, дунд үйлдвэрийг хөгжүүлэх сангийн зээлийн эргэн төлөлтөөс төвлөрсөн нь 14 тэрбум төгрөгийн  санхүүжилтийг 21 аймагт нийслэлийн 9 дүүргийн хөдөлмөрийн хэлтсүүдэд тус бүр 500 сая төгрөгийн эх үүсвэр хуваарилсан. Энэ бол 627 төсөл дэмжигдээд ингээд 6300 ажлын шинэ байр бий болгоод, 2778 ажлын байр хадгалсан байгаа. Мөн жижиг, дунд үйлдвэрийн сангийн зээлийн хөрөнгийг цаашид нэмэгдүүлэх асуудал одоо ч хэрэгжээд явж байгаа. Сая бол Засгийн газраас дахиад 70 тэрбум төгрөгийн эх үүсвэрийг шийдэж өгсөн. Энэ хүрээн дотор бас цаашдаа үргэлжлээд явж байна.

Үүний өмнө 2014 оны 6 дугаар сард Засгийн газрын 176 дугаар тогтоолоор Хөгжлийн банкнаас жижиг, дунд үйлдвэрийг хөгжүүлэх санд 100 тэрбум төгрөгийг хуваарилсан. Үүний 30 тэрбум төгрөгийн санхүүжилтийг Хөдөлмөрийн сайдын тушаалаар орон нутагт хуваарилсан байгаа. Ингээд энд амласан энэ заалтууд нь 90 хувийн хэрэгжилттэйгээр бүгдээрээ хэрэгжсэн байгаа.

Мөн 888 төслөөс 2014 оны байдлаар 99 төсөл нь бүрэн санхүүжилтээ авсан байгаа. Бусад том санхүүжилттэй төслүүд нь Хятадын зээлд хамруулах, бусад эх үүсвэрүүдээс 2015 он гараад санхүүжүүлэхээр шийдэгдээд явж байгаа. 2014 оны хувьд жижиг, дунд үйлдвэрийн сангийн болон бусад зээлийн асуудлууд маш тодорхой, маш том дэмжлэгтэйгээр маш их хэмжээний санхүүжилттэйгээр явсан. Энэ дотор ноос, ноолуур, арьс шир, мөн оёдлын үйлдвэрийг бас онцлох ёстой. Энэ хүрээн дотор ноос, ноолуурын салбарт гэхэд 74 тэрбум төгрөг шийдэгдсэн. Үндсэндээ бараг бүрэн санхүүжилттэй байгаа. 2014 оны байдлаар 55 тэрбум төгрөгийн санхүүжилт зөвхөн ноолуурын үйлдвэрүүдэд хийгдсэн. Оёдлын үйлдвэрүүд 23 тэрбум төгрөгийн санхүүжилтийг авсан. Үүнийг дагаад ноосны ээрэх үйлдвэрүүд бас давхар 2 тэрбум төгрөгийн санхүүжилт авсан.

Оёдлын үйлдвэрүүдээс гадна ноосны үйлдвэрүүдэд дахиад 15 тэрбум төгрөгийн санхүүжилтүүд хийгдсэн. Ийм маягтайгаар Хөгжлийн банкнаас зөвхөн жижиг, дунд үйлдвэрийн зээлд орохгүйгээр санхүүжсэн төслүүд 100 тэрбум төгрөгөөс гараад явчихсан байгаа юм.

А.Бакей: -Уянга гишүүн асуулт асууя.

Г.Уянга: -Өмнө нь Байнгын хороон дээр бас ажлын хэсэг гараад энэ мөрийн хөтөлбөрийн биелэлтийг авч ярьж байсан. Нэгдүгээрт, манай улс төрийн тогтолцоо, системээсээ болоод сонгуульд мөрөөдлийн жагсаалтуудаа уралдуулж ордог. Үүнийгээ дараа нь хууль болгож баталдаг. Тэгээд энэ хууль хэрэгждэггүй ийм нэг чөтгөрийн тойрог, буруу системтэй болчхоод байгаа. 

Үг хэлэхдээ зарим саналаа хэлье. Хоёр гурван асуулт байна. Энэ шалгуур үзүүлэлтүүдийг, түрүүчийн ажлын хэсэг дээр юу хүнд байсан бэ гэвэл энэ хөтөлбөрийн биелэлтийг ямар хувьтай байгаа, юу нь биелснийг, ямар шалгуур үзүүлэлтээр яаж тогтоох юм бэ гэдэг бол маш эргэлзээтэй. Энэ дээр очоод гацаж байсан л даа. Оюунцэцэг дарга бас энэ зовлонг сайн мэдэрсэн байх гэж бодож байна. Тэгээд энэ шалгуур үзүүлэлтүүдээ цэгцэлж чадав уу? Яаж ингэж нарийн шалгаж гаргаад байна вэ? 46,6, 53,7 гэдэг ийм нарийн үзүүлэлтүүдийг ямар шалгуураар гаргав гэдгийг эхлээд сонирхмоор байна.

Мэдээж, бид нар Засгийн газрын тайланг хараад байхад агуулгын өөрчлөлтийг авч үзэхгүй байх шиг байгаа юм. Техникийн шинжтэй тийм хууль батлуулсан ийм хууль батлуулсан гэдэг юмнууд дээр, жишээлбэл, утас ажиллуулж эхэлсэн ч гэдэг юм уу, цахим сүлжээ бий болгосон гэсэн ийм техник шинжтэй зүйлүүдийг үр дүнд хүрсэн гэж үзэж зарим нь 100 хувиар тооцсон байх жишээтэй. Тэгэхээр энэ агуулгын өөрчлөлтийг тооцож байна уу гэдгийг тодруулмаар байна.

Гуравдугаарт, бүрэн хэрэгжсэн 100 хувийн хэрэгжилттэй дөрвөн зорилтын хоёрт нь байна. Монгол Улсын ардчилал, хүний эрх, зах зээлийн эдийн засгийн замнал, туршлагыг хөгжиж байгаа бусад улстай хуваалцах зорилгоор сан байгуулж ажиллуулж байгаа гэсэн байна.

Манайх чинь, ардчилал, зах зээлийн эдийн засгаар замнаад, ихээхэн туршлага хуримтлуулаад, бусад улсад үүнийгээ зааж өгөх, хуваалцах хэмжээнд хүрчихсэн. Үүндээ зориулж сан байгуулсан юм байна. Энэ сангийнхаа талаар жаахан дэлгэрэнгүй ярьж өгөөч. Хаанаас санхүүждэг юм бэ, ямар үйл ажиллагаа эрхэлдэг юм бэ, үүнийг нь хэн удирдаж явуулдаг юм бэ гээд, энэ талаар дэлгэрэнгүй сонирхмоор байна.

А.Бакей: -Хэн хариулах вэ?

-Баярцогт сайд хариулъя.

С.Баярцогт: -Эхний асуулт, манай Хяналт, шинжилгээ, үнэлгээний газрын дарга Оюунцэцэг хариулна. Өөрөөр хэлбэл, шалгуур үзүүлэлтийн асуудлаар.

А.Бакей: -Хоёр дахь асуулт агуулгын өөрчлөлтийг тооцов уу гэж байгаа.

С.Баярцогт: -Хоёрдугаар асуулт болон гуравдугаар асуултын хувьд, ер нь агуулгын өөрчлөлт, агуулга талаас нь бид нар зорилт талаасаа тодорхой хуулиуд батлуулна, эрх зүйн орчныг нь бий болгоно гээд оруулчихдаг. Яг амьдрал дээр тэр нь хэрэгжээд үр дүнгээ өгч байна уу гэдэг маань цаг хугацааны хоцрогдолтой гараад байгаа юм. Тэгэхээр агуулгын дүгнэлт шууд хийхэд тухайн жилдээ их хүндрэлтэй. Тэгэхээр одоо бидний ихэнх зохицуулалтууд нь гарах ёстой Улсын Их Хурлынх шийдвэр, хуулиуд, Засгийн газрын төвшинд гарах ёстой холбогдох шийдвэрүүд нь гараад үйл ажиллагаа нь эхэлчихсэн энэ заалтуудын хувьд бид нар 100 хувиар авахаас өөр аргагүй.

Бид цаашдаа мөрийн хөтөлбөрийнхөө биелэлтийг дахиад нэг жилийн хоцрогдолтойгоор дүгнэвэл яг агуулгын өөрчлөлтүүд, бидний хүссэн зорилгод энэ баталсан хууль маань нийцэж үйлчилж байна уу гэсэн ийм дүгнэлтүүдийг гаргаад байх аргачлалаа энэ Дэгийнхээ хуульд болон хэлэлцүүлгийнхээ явцад яаж хэрэглэх вэ гэдгээ тохирчихвол энэ ойлгомжтой болно гэж ингэж үзэж байгаа юм.

Гуравдугаар асуултын хувьд бол, энэ сан бол Засгийн газрын тусгай сан хэлбэрээр ажилладаг. Гадаад харилцааны яаман дээр байдаг. Бид Киргиз, Мъянмар болон БНАСАУ зэрэг улсуудад өөрийнхөө туршлага болон дээр нь бүс нутгийн энх тайвнаар зэрэгцэн орших энэ үйл ажиллагаанд Монгол Улсын онцгой боломжуудыг ашигласан үйл ажиллагаа явуулдаг. Болдбаатар дарга яг хэдэн төгрөг суусан, яаж зарцуулсан талаар Оюунцэцэг даргын дараа хариулчих уу?

-Оюунцэцэг дарга.

Х.Оюунцэцэг: -Засгийн газрын үйл ажиллагааны хөтөлбөрийг хэрэгжүүлэх нарийвчилсан төлөвлөгөөг Засгийн газрын 2012 оны 120 дугаар тогтоолоор баталсан байгаа. Энд он, жил, тухайн арга хэмжээг хэрэгжүүлэх он жилүүдийг арга хэмжээ тус бүрд нь хүрэх төвшинтэй нь Засгийн газраас баталсан байгаа. Түүний дагуу Засгийн газрын үйл ажиллагааны хөтөлбөрийн хэрэгжилтийг бид нар тайлагнаж бас дүгнэж байгаа.

Тоон үзүүлэлт бол 150 мянган шинэ ажлын байр бий болгоно гэсэн бол яг тэр тооных нь хэдэн хувь нь хаана, аймаг, тус бүрээр нь бид гаргаж тайлагнадаг. Ер нь 120-ийнхоо дагуу, мөн Засгийн газрын үйл ажиллагааны хөтөлбөрийг баталсан Их Хурлын тогтоолын хэрэгжилтэд заасан хүрэх төвшнүүдийнх нь дагуу л бид нар 2015 онд 100 хувь хүргэчихнэ гэсэн байвал тухайн 2015 он гэхэд хэрэгжилт нь хэдэн хувь байна вэ гэдгийг харж байгаад л хувилаад дүгнээд тайлагнасан байгаа.

А.Бакей: -Болдбаатар дарга, 3 дугаар микрофон дээр.

Б.Болдбаатар: -Уянга гишүүний асуултад хариулъя. Олон улсын хамтын ажиллагааны сан нь Тусгай сангийн тухай хуулиар зохицуулагдаж байгуулагдсан, Гадаад хэргийн сайдын эрхлэх асуудлын хүрээнд байгаа. 2014, 2015 онд үйл ажиллагаагаа дээр дурдсан Афганистан, БНАСАУ, Мъянмар, Киргиз гэсэн шинэ тутам ардчилал хөгжих бололцоотой гэж байгаа улсуудад харилцан ардчилал, хүний эрх, зах зээлийн эдийн засгийн талаар туршлага судлах үйл ажиллагаанд ихэвчлэн хамтарсан ажил зохион байгуулж байна.

Азийн сан зэрэг бусад олон улсын сангуудтай хамтарсан байдлаар үйл ажиллагааг нэлээн их зохион байгуулж байгаа. Эдгээр үйл ажиллагаанд 2015 онд 1,5 тэрбум төгрөг улсын төсөв дээр суусан. 1,5 тэрбумаас 1 тэрбумыг нь улсын төсвөөс гаргана, 500 сая төгрөгийг олон улсын бусад байгууллагуудаас хамтын ажиллагааны шугамаар босгохоор төлөвлөөд үйл ажиллагаагаа төлөвлөөд ажиллаж байна.

Сангийн өдөр тутмын үйл ажиллагааг хариуцсан сангийн хэлтсийг яаман дээр байгуулсан. Гэхдээ Олон талт хамтын ажиллагааны газрын нэг мэргэжилтнээр хариуцуулсан байдлаар ажиллаж байгаа болохоос, орон тоо, янз бүрийн нэмсэн юм байхгүй. Иймэрхүү байдлаар үйл ажиллагаа явуулж байна.

А.Бакей: -Батцэрэг гишүүн асуулт асууя.

Н.Батцэрэг: -Баярлалаа. Засгийн газрын үйл ажиллагааны хөтөлбөрийн бүрэн хэрэгжилтийн эцсийн хариуцлагыг Сайханбилэг Ерөнхий сайдын тэргүүлж байгаа Засгийн газар хүлээх юм уу гэж Хэрэг эрхлэх газрын даргаас асуумаар байна. Яагаад гэвэл бүрэн эрхийн хугацааны ерөнхийдөө ¾ руу нь өнгийчихсөн байна. Бодит байдал дээр төсвийн орлогын тасалдал ихтэй, эдийн засаг сайн эрчимжиж чадаагүй иймэрхүү байдалтай байна.

Нөгөө талдаа одоо энэ оруулж ирсэн хэрэгжилтийнх нь энэ цаг үеийн дүн байдлыг харахад 50 хувьдаа арай хүрээгүй яваа юм байна шүү дээ. Үлдсэн 50 хувийг хийх гээд явахад тэр санхүүгийн нөөц, бусад шаардлагатай бололцоонууд нь байгаа юм уу? Энэ дээрээ яаж харж байгаа юм бэ? Яг үнэндээ танай Засгийн газар тухайлсан ямар нэгэн хөтөлбөр зэргийг оруулж ирж батлуулаагүй. Ерөнхий сайдын Их Хурал дээр тодорхой асуудлуудаар мэдээлэл хийж байсан ийм л хүрээнд хараад байгаа шүү дээ. Тэгээд та бүгдийг энэ хөтөлбөрийг цааш нь бариад хэрэгжүүлээд байгаа Засгийн газар гэж л ойлгох маягтай байгаа. Яг тийм үү, үгүй юу?

Дараа нь, нэг асуух юм, дотор нь байгаа ийм хувьтай, тийм хэрэгжилттэй гээд бичсэн байна. Бүхэлд нь аваад үзвэл ажилтай, орлоготой монгол хүн гэж яваад, ядуурал хэдэн хувиар буурсан бэ? 30 орчим хувьтай ядуурал яваад байна. Би энэ дээр дандаа санаа зовоод л энд, тэндээс асуугаад байдаг юм. Дундаж давхарга хэдэн хувиар өргөжсөн юм бэ? Монголд болд 715 мянган айл, өрх л байгаа шүү дээ. Уг нь Нийгмийн хамгааллын яаман дээр айлуудаа бүртгээд нэлээн сайн бүртгэлтэй болчихсон юм билээ. Одоо бол өрхийн тэргүүнээр нь авч байгаад тэдний тэднийх тийм хэмжээний бололцоо, чадавхтай болж байна, тэр, тэр нь жаахан эмзэг давхаргадаа хэвээр үлдлээ гээд гаргачихаар хэмжээний гэж ойлгоод байгаа юм. Энэ дээр нэг хариулаадхаач.

Өөр, хөгжилд онцгой чухал юм бол, төрийн өөрийнх нь ажиллах чадавх, удирдлагын арга барил, төр өөрөө шинэ технологи, инновацаар төрийн институц нь хир зэрэг бэхжиж байна гэдэг асуудал байна. Яг энэ маягаар манай Хэрэг эрхлэх газрынхан судалгаа хийдэг юм уу, үгүй юу? Бүс нутгийн хөрш зэргэлдээ орнууд байна, бусад орнуудтай манай төрийн чадавхын талаар харьцуулсан судалгаа байна уу? Яагаад ингэж асууж байна вэ гэхээр Ерөнхийлөгч Том төрөөс ухаалаг төр уруу гээд нэг асуудал дэвшүүлээд оруулж ирэхэд дэлхийн 14 оронтой Монгол орны өрсөлдөх чадвараар нь харьцуулсан байсан шүү дээ. Бид нар тэнд дандаа л 13 юм уу, 14 дүгээр байранд л давхиад байсан. Эдийн засгаараа, тийм юмаараа гээд. Яг төрийн ажиллах чадавхтай холбоотой асуудлаар нь манайд судалгаа хийсэн, харьцуулсан, 10 оронтой харьцуулахад иймэрхүү л байна гээд, жишээлбэл, Хэрэг эрхлэх газар ямаршуу хэмжээнд ажилладаг юм бэ? Өөрийгөө бусад улс орнуудын яг Засгийн газрынхаа ард суугаад үндсэн үйл ажиллагааг нь, өдөр тутмын ажил, амьдралыг нь авч явдаг энэ бага чадавхынхаа хувьд хир өндөр чадавхтай байдаг юм бэ? Харьцуулсан юм байдаг юм уу?

А.Бакей: -Баярцогт сайд, бусад холбогдох хүмүүс хариулъя.

С.Баярцогт: -Батцэрэг гишүүний асуултад хариулъя. Нэгдүгээр асуултын хувьд Монголын төр бол үйл ажиллагаа нь тасралтгүй явагдана. Засгийн газар бол залгамж чанараа хадгалах учраас Сайханбилэг Ерөнхий сайдын тэргүүлж байгаа Засгийн газар энэ мөрийн хөтөлбөрийн хариуцлагыг бүрэн хүлээнэ.

Гэхдээ та бүхэн бүгдээрээ мэдэж байгаа. Би түрүүн бас хэлсэн. Засгийн газрын мөрийн хөтөлбөртөө бид нар нөхцөл байдлаас үүдээд нэг ч удаа тодотгол хийж байгаагүй. Яагаад гэвэл энэ бол дөрвөн жилийн арга хэмжээний хөтөлбөр байдаг. Дээр нь, эдийн засгийн хямралтай юм уу, хүндрэлтэй үед нэмэлт хөтөлбөрүүд гаргадаг. 2008, 2009 онд хямралыг давах төлөвлөгөө, дээр нь 18 сарын тогтворжуулалтын хөтөлбөрийг Олон улсын валютын сантай хэрэгжүүлж байсан. Өөрөөр хэлбэл, Засгийн газрын мөрийн хөтөлбөрөөс гадна богино хугацаанд хэрэгжүүлэх 1 жил хагасын гэдэг юм уу, 2 жилийн ийм давхар хөтөлбөртэй байсан. Тэр рүүгээ анхаарлаа илүү төвлөрүүлж ажиллаж байсан.


Одоогийн хувьд Засгийн газрын мөрийн хөтөлбөрийг үргэлжлүүлж явна. Энэ дээр тодотгол хийхгүй. Гэхдээ сая Засгийн газар бас эдийн засгийн хүндрэлээс гарах үйл ажиллагааны хөтөлбөрийг Улсын Их Хурлаар батлуулсан. Энэ дээрээ Засгийн газрынхаа мөрийн хөтөлбөрийг илүү тодотгож, илүү анхаарал тавьж ажиллах хөтөлбөрүүдээ гаргасан гэж ингэж ойлгож байгаа.


Ядуурлын хувь хэмжээ, ядууралтай холбоотой асуудлаар, манай Хүн амын хөгжил, нийгмийн хамгааллын яамнаас хүн байна уу?


А.Бакей: -Ирээгүй байгаа юм биш үү?


С.Баярцогт: -Бид үүнийг тодруулаад хариу өгье.


А.Бакей: -Уг нь дуудах хэрэгтэй байгаа юм.


С.Баярцогт: - Тэгье.


-Хөдөлмөрийн яамнаас хүн байна уу? Энэ хоёр яамнаас хоёулангаас нь хүн алга байна.


Дараагийн асуултаас өмнө бид Хүн амын хөгжил, нийгмийн хамгааллын яам, Хөдөлмөрийн яамнаас хүмүүсийг нь авчруулъя.


Хэрэг эрхлэх газрын үйл ажиллагааг бусад газартай харьцуулсан тийм судалгаа хийгээгүй. Гэхдээ бид төрийн албаны хуульд бас хоёр, гурван жил ажилласан. Нийтийн албаны хууль гэж нэрлээд ажилласан. Засгийн газар сая хэлэлцээд Төрийн албаны тухай хууль, Төрийн албан хаагчдын хангамж, үнэлгээтэй холбогдсон хоёр тусдаа хуультай гурван хуулийг хийгээд Улсын Их Хуралд өргөн мэдүүлье гээд шийдчихсэн байгаа. Үүнтэйгээ холбогдуулаад ер нь манай төрийн албаны чадавх, мерит тогтолцоо буюу чадавхууд дээр суурилж байгаа энэ зүйл маань ямар төвшинд байна вэ гэдэг талаар нэлээн их хэмжээний судалгаануудыг, шууд харьцуулсан судалгаа биш, үе шаттайгаар төсөл, хөтөлбөрүүдийн хүрээд хийж байсан судалгаанууд нэлээн байгаа юм билээ. Манай Хэрэг эрхлэх газрын хувьд Төрийн албаны зөвлөл ч гэсэн энэ дээр нэлээн ажилласан. Удирдлагын академийн хүрээнд, дээр нь, хэд хэдэн төсөл хөтөлбөр хэрэгжүүлж байгаагийн дотор төрийн албаа сайжруулах харьцуулсан судалгаануудыг нэлээн хийсэн юм билээ. Тэр дээрээ үндэслэж энэ гурван хуулиа боловсруулж оруулж ирсэн. 


Хэлэлцүүлгийн явцад Улсын Их Хурал дээр Улсын Их Хурлын нэр бүхий гишүүдийн өргөн барьчихсан Төрийн албаны хууль байгаа. Үүнтэй зэрэгцүүлээд хэлэлцүүлбэл нэлээн их хэмжээний дэвшил авчирсан ийм хуулиуд болох байх гэж ингэж ойлгож байгаа. Баярлалаа.


А.Бакей: -Батцэрэг гишүүн тодруулъя.


Н.Батцэрэг: -Би тодорхой нэг хөрөнгө оруулагчаас нэг яамны ажилтнаас сонссон юмаа л ярих гээд байгаа юм. Эрүүл мэндийн салбарт хөрөнгө оруулалт хийх гээд явж байгаа гаднын нэг компани манай хүнд суртал, бусад юмнуудтай нүүр тулчхаад тэгээд Киргизэд бас ажиллаж байгаа компани юм байна. Тэгээд Киргизээс хүнд, дор юмаа гэсэн байна билээ. Бидэнд бүгдэд нь л хувь хүмүүст амбиц байгаа байх л даа. Жишээлбэл, манай төрийн яамд, төрийн алба гүйцэтгэж байгаа тэр бүтцүүдийн чадавх, хөрш зэргэлдээ орнууд, жишээ нь Киргизтэй харьцуулахад ямар байдаг вэ? Би өөрийнхөө орныг Киргизээс хамаагүй хурдан яваа гэж бодоод байдаг шүү дээ. Худлаа төсөөлөл байдаг юм уу. Магадгүй, тогтвортой ажиллаж байгааг нь харахад Хятад, Орос, Казахстантай бас хойно, урдаа, сүүлийнх нь хойно яваад байж магадгүй. Киргизээс та нар.


А.Бакей: -Хүнд суртлын хувьд ямар байна вэ гэж асууж байна шүү дээ. Судалгаа байгаа юу гэж байна.


-Баярцогт сайд хариулъя.


С.Баярцогт:  -Батцэрэг гишүүний асуултад яг шууд хариулахад хүнд байна. Би Киргизийн Ерөнхий сайд манай ноднингийн наадмын хүндэт зочноор ирсэн. Тэр хүнтэй олон арга хэмжээнд цуг оролцож, санал солилцож байсан. Хуучин бас Киргизийн Сангийн сайд байсан. Тэгээд Европын сэргээн босголтын банкинд ажиллаж байсан, сайн таньдаг хүн байсан учраас санал солилцоход Киргизийн Ерөнхий сайд хүн танайхаас суралцах юм маш их байна гэж дүгнэж байсан. Энэ бол би зүгээр яриан дунд гарсан зүйлийг хэлж байгаа юм шүү. Алтанхуяг сайд илүү сайн хариулж өгөх байх. Яагаад гэвэл Алтанхуяг Ерөнхий сайдын урилгаар ирж байсан юм. Баярлалаа.


А.Бакей: -Зарим асуултууд хариулагдахгүй үлдэж байгаа. Ирэхээр нөхөж хариулъя. Ядууралтай холбоотой, бусад зарим асуудал байна. Нээлттэй орхиё.


-Алтанхуяг гишүүн асуулт асууна.


Н.Алтанхуяг: -Та бүхний өглөөний амгаланг айлтгая. Ийм хариуцлагагүй байдлаар Засгийн газрын үйл ажиллагааны хөтөлбөрийг ярьж болохгүй л дээ. 


Би Лүндээжанцан гишүүнтэй санал нэг байна. Манайхан ажил ярих болохоор бүгдээрээ алга болно. Одоо энэ засгийг төлөөлөөд сууж байгаа хүмүүсийг би хариулж чадна гэдэгт маш их эргэлзэж байна. Сонгууль болоогүй байхад, Баярцогт оо, ядаж Төрийн нарийн бичгийн даргаа байлгаарай гэж хэлээд байхад, төрийн албаныхныгаа солиод тавьчихсан. Миний харж байгаагаар Ганцогт хуучин нөхөр байна, Жижиг бол сайд, Баярцэцэг, Эрдэнэбүрэн байна. Ингэчхээд та нар хоёр жил энэ Засгийн газар юу хийсэн тухай ярина гэж байхгүй. Болдог бол хуучин сайд нарыг нь оруулж ирээд, би их сайн ярих ёстой гэж бодож байгаа юм. Лүндээжанцан гишүүнтэй санал нэг байна. Ер нь юу болоод байгаа, ямар ажил төлөвлөөд, аль нь болоод, аль нь эс болоод байгаа юм бэ? Болохгүй байгаа юмаа яавал зөв болох вэ, заавал хийж гүйцээх ёстой юу, ёсгүй юу, мөнгө төгрөг дутагдаж байгаа юм ярьж байгаа бол аль руу нь мөнгийг нь хийгээд, аль руу нь төр тэвчиж болдог юм бэ гээд ярих ёстой.


Би та нарт дахиад хэлье. Нэг ийм үхээнц, хэлбэрдсэн, цаг нөхцөөсөн байдлаас Их Хурал салах хэрэгтэй. Засаг бол ийм байдаггүй юм. Тас, тас гээд бүх юмаа яриад дуусгадаг. Ингээд цуглаж байгаа ч юм байхгүй, ирээд хариулж байгаа юм нь жижүүрийн шинжтэй ийм байж яаж явах юм бэ? 


Би энэ мөрийн хөтөлбөрийг Улсын Их Хурал дээр онцгойлон ярих ёстой. Энэ мөрийн хөтөлбөр яаж бий болсон юм бэ? Хүмүүс юу гэж ойлгодог вэ гэхээр Засгийн газрын мөрийн хөтөлбөр үү, яах вэ, хэдэн амьтан тойрч сууж байгаад хүсэл мөрөөдлийнхөө жагсаалтыг биччихдэг юм, тэгээд зарим нь хэрэгждэг л байдаг, зарим нь эс хэрэгжиж л байдаг гэж хайнга хандаж болохгүй.


Би Ардчилсан намын дарга байсан хүний хувьд, Ерөнхий сайд байсан хүний хувьд хариуцлагатайгаар хэлж байна. Монгол Улсын Засгийн газрын 2012-2016 оны мөрийн хөтөлбөр бол маш боловсрогдсон, ард иргэдээр сайн хэлэлцүүлэгдсэн, хамтарч ажилласан намуудын мөрийн хөтөлбөрт туссан гол, гол санаануудыг шигтгэсэн амьдралд хэрэгжихүйц ийм мөрийн хөтөлбөр болсон. Тийм ч учраас үүнийг хэрэгжүүлэхийн тулд бид бид хоёр жил чардайж ажилласан. Энэ тоо бол яах вэ. Би Оюунцэцэг даргад хэлсэн шүү дээ. Засгийн газар дээр их нарийн, эрүүл чийрэг монгол хүн нь 42,4 хувьтай гэж. Тэр бол яах вэ, манай хуучин яваад ирчихсэн арга барилаар ингээд байгаа юм. Ерөнхийд нь ярих хэрэгтэй.


Энэ мөрийн хөтөлбөр хаанаас гарч ирсэн юм бэ? Энэ мөрийн хөтөлбөр Ардчилсан намын ард түмнээрээ хэлэлцүүлсэн Монгол хүн-2020 гэдэг хөтөлбөр суурь болсон юм. Дээр нь Шударга ёс-эвслийн эрдэс баялагтай холбоотой асуудлууд шингэсэн юм. Иргэнийг зориг-ногоон намын байгаль хамгааллын нарийн бодлогууд шингэсэн ийм юм.


Өнөөдөр Оюунхорол сайд, та нар ямар бодлого хэрэгжүүлэх гээд сууж байгаа юм бэ? Ардын намын юмнаас энэ дотор нэг их ороогүй. Ингээд засаг нь явж байхад, одоо жил хүрэхгүй хугацаанд үүнийг цааш нь яаж гүйцээхийг чинь би ойлгохгүй байна. Нэгдүгээрт, бодлогоо ойлгож байгаа юм уу, үгүй юм уу, би эргэлзэж байна. Мэдээж, хүмүүс юм чинь ойлгох л байх. Гэхдээ итгэл үнэмшилтэй, сэтгэлээсээ үүнийг хийж чадах уу гэдэгт маш их эргэлзэж байна. Хоёрдугаарт, хүмүүсийн хоёр жил хийчихсэн тэр юмыг нөхнө гэдэг хэцүү л дээ.


Ингээд Монгол хүн-2020 гээд, тэгээд энэ Засгийн газрын хөтөлбөр бол өмнөх, өмнөхөөс ялгаатай байхгүй юу. Хүний асуудал дээр тулгарна. Одоо Сайханбилэг гарч ирэнгүүт “эдийн засаг, эдийн засаг, эдийн засаг” гээд гурван үг хэлчхээд байгаад байгаа юм. Би бас ойлгохоо байгаад байгаа. Сонгууль болсон юм уу, болоогүй юм уу. Болоогүй шүү дээ. Тэгэхээр энэ Засгийн газрын мөрийн хөтөлбөр дөрвөн жил хэрэгжээд дуусах ёстой байхгүй юу. Эсвэл та нар хамтраад шинээр юм хийж байгаа юм бол хамтарсан юмаа оруулж ирж батлуулах хэрэгтэй.


А.Бакей: -1 минут нэмье.


Н.Алтанхуяг: -Тэгээд энэ чинь ийм учиртай юм. Би учир хэлье.


А.Бакей: -Уг нь асуулт явж байгаа. Дараа нь санал бас байгаа.


Н.Алтанхуяг: -Би асуулт асуухаа больчихъё. Уг нь асуулт асууя гэсэн, юу асуух юм бэ? Хариулах хүн байхгүй байна шүү дээ. Одоо жишээлбэл, би дотор нь ороод зөндөө олон асуудлууд тэмдэглэчхэж байна, хариулж болохгүй, хариулах хүнгүй юм байна.


Хүн дээрээ тулгасан учраас бид нар хүний асуудал маш чухал юм. Монгол хүний хөгжлийн асуудал чухал юм гэж үзэж таван асуудал тавьсан юм.


1-д, монгол хүн бол ажилтай, орлоготой байх ёстой. Ажилтай байж, орлоготой байж тэр хүн амьдарна. Тэгж байж 16 хувийн зээл биш, орон сууцны 8 хувийн зээлийг төлдөг болно. 


2 дахь санаа нь, эрүүл чийрэг монгол хүн байх ёстой. 


3 дахь нь, эрдэм боловсролтой монгол хүн байх ёстой


4 дэх нь тэр хүний амьдардаг орчин аюулгүй байх ёстой юм.


5 дахь нь, эрх чөлөөтэй монгол хүн.


Мянган байр, орон сууц бариад.


А.Бакей: -Дараа нь санал хэлж болно.


Би гишүүний хувьд нэмж асуулт асуучихмаар байна. Засгийн газрын үйл ажиллагааны хөтөлбөрийг хэрэгжүүлж, хэрэгжилтийг хангах төлөвлөгөө гэж 2012 онд бас батлагдсан  юм билээ. Тэр төлөвлөгөө нь Засгийн газрын үйл ажиллагааны хөтөлбөрийн зорилт бүрийг задлаад тодорхой үйл ажиллагаа явуулахаар. Энэ төлөвлөгөөгөө Засгийн газар мөрдөж ажиллаж байгаа юу, үгүй юу? Мэдээж, Засгийн газар энэ хугацаанд, замын дунд өөрчлөгдлөө. Тэгэхээр голдуу Төрийн нарийн бичгийн дарга нар сууж байна, зарим яамдын сайд ч бас сууж байна.


Ер нь мөрийн хөтөлбөрийн үлдсэн хугацаанд энэ мөрийн хөтөлбөрийн гол, гол зорилтуудыг, мэдээж бүгдийг хэрэгжүүлэхэд янз бүрийн шалтгааны улмаас түвэгтэй л байх.  Гэхдээ энэ мөрийн хөтөлбөрийг яг хэрэгжүүлэх тодорхой төлөвлөгөө байгаа юу? Жишээлбэл, Байгаль орчин, аялал жуулчлалын яаман дээр ч гэдэг юм уу, бусад бүх яаман дээр мөрийн хөтөлбөрийн хэрэгжилтийн үлдсэн хугацаанд хэрэгжүүлэхээр ажиллаж байгаа тодорхой төлөвлөгөө байгаа юу, үгүй юу? Өөрөөр хэлбэл, үүнийг би төрийн үйл ажиллагааны залгамж чанар гэдэг юм чинь байна уу, үгүй юу? Эсвэл зүгээр л, өөр өөрсдийнхөө бодлого, чиглэлээр явж байна уу, үгүй юу гэсэн ийм асуулт байна.


Хоёр дахь асуулт бол, Барилга, хот байгуулалтын яамнаас Эрдэнэбүрэн сая Ерөнхий сайд дуудлаа гээд гараад явлаа. Эргээд ороод ирэх байх. 16 сумын төв дээр Сумын төвийн шинэчлэл гээд нэг төсөл хэрэгжүүлсэн. Үүний санхүүжилт дутуу байгаа. Үүний санхүүжилтийг яаж шийдэх гэж байна вэ? Хэзээ дуусах вэ, яаж дуусгах гэж байна вэ? Энэ талаар ямар үйл ажиллагаа явуулж байна вэ гэсэн ийм хоёр асуулт асуумаар байна.


Эхний асуулт дээр би энд оролцож байгаа бүх яамдын сайд нар хариулаад, дээр нь Төрийн нарийн бичгийн дарга нар бас хариулаад явбал сайн байна.


-Эхлээд Баярцогт сайдаас эхлэх үү?


С.Баярцогт:  -Би ерөнхийд нь хариулъя.


А.Бакей: -Би тус тусад нь асууж байгаа шүү. Танаас асуувал ерөнхийд нь хариулах тухай асуудал байхгүй.


-Оюунхорол сайд картаа хийнэ. Энэ хооронд Баярцогт сайд хариулж байя.


С.Баярцогт: -2004 оноос хойш байгуулагдсан Засгийн газрууд бүрэн эрхийнхээ хугацааг дуусгаж байгаагүй. Дандаа хоёр жил орчим болоод дараагийн Засгийн газар нь гарч байгуулагдаж байсан. Тэгээд Монголын нэн шинэ түүхэнд Засгийн газрынхаа мөрийн хөтөлбөрийн тодотгох тухай асуудал байхгүй. Тодорхой нөхцөл байдалд нэмэлт, хөтөлбөрүүдийг гаргаж байсан. Сайханбилэг Ерөнхий сайдын тэргүүлсэн Засгийн газар гарч ирээд эдийн засгийн хүндрэлээс гарах төлөвлөгөөгөө Улсын Их Хуралд оруулж батлуулсан. Монголын төр тасралтгүй үйл ажиллагаа явуулдаг, Засгийн газар залгамж чанараа хадгалах ёстой. Энд хүн солигдсоноос болж ажил зогсох юм уу, хэрэгжихгүй байх ийм зүйл байхгүй. Энэ бүх зүйлүүд нь өмнө нь хийгдсэн Засгийн газрын тогтоол, шийдвэрийн дагуу Засгийн газрын мөрийн хөтөлбөрийг хэрэгжүүлэх, Засгийн газар дээр гаргасан төлөвлөгөө, тус бүрдийн яаман дээр гаргасан нарийвчилсан төлөвлөгөөнийхөө дагуу ажлууд нь явагдана.


Эдийн засгийн хүндрэл байгаатай холбогдуулаад орлогын тасалдал хүндрэлтэй байгаатай холбогдуулаад тодорхой төсөл, хөтөлбөрүүдийн санхүүжилт хийгдэхгүй байгаатай холбогдуулаад тодорхой зорилтууд хэрэгжихгүй байгаа юм. Энэ зүйлүүдээ тухайн, тухайн жилийн нийгэм, эдийн засгийн үндсэн чиглэл, төсвийн гүйцэтгэл, Засгийн газрын мөрийн хөтөлбөрийг хэлэлцэх явцдаа тайлбарлаад ийм, ийм үндсэн шалтгаануудаас ингээд хэрэгжих бололцоогүй боллоо гэж ингэж үзэж байгаа юм.


Засгийн газрын мөрийн хөтөлбөр бол тухайн улсын тухайн үеийн нийгэм, эдийн засгийн хөгжил болон санхүүгийн чадавх дээрээ суурилж хийгддэг. 2012 оноос эхлээд сонгуульд оролцож байгаа бүх намууд аудитын байгууллагаар шалгуулж байж, энэ намын хөтөлбөр нь ялсан тохиолдолд хэрэгжих магадлалтай юм байна гэдэг ийм шалгуур давж байж орж байгаа. Намуудын сонгуульд оролцсон мөрийн хөтөлбөр дээр үндэслэж хийгдсэн Засгийн газрын мөрийн хөтөлбөр өөрөө бас санхүү, эдийн засгийнхаа чадавхын хувьд хэрэгжих бололцоотойгоор төлөвлөгддөг. Харамсалтай нь, 2012 оноос хойш мөчлөгийн хувьд бууралт руугаа орчихсон энэ үед таарсан. Тийм учраас анхны төлөвлөлт, бодит байдал хоёр маань зөрүүтэй байгаагаас тодорхой хэмжээний хүндрэлүүд үүсэж байгаа гэдгийг бас хэлье гэж бодож байна. Баярлалаа.


А.Бакей: -Оюунхорол сайд товчхон хариулъя. Би тодорхой асуулт тавьсан, товч, товчхон хариулъя.


Д.Оюунхорол:  -Бакей гишүүний асуултад хариулъя. Төрийн ажлын залгамж шинж чанарыг үргэлжлүүлэх зарчмаар ажлаа явуулж байна. Энэ ажлыг дөрвөн сар гаруй хугацаа болж байна. Ажилтайгаа танилцаж, өмнөх Засгийн газрын үед хийж хэрэгжүүлж байсан арга хэмжээ, ажил Монгол Улсын Их Хурлаар байгаль орчинтой холбоотой батлагдсан хууль, түүний хэрэгжилттэй холбоотой асуудлыг судалсан.


Одоогийн байдлаар, ерөнхийдөө манай яамны 2012-2016 оны үйл ажиллагааны Засгийн газрын мөрийн хөтөлбөрийн хэрэгжилт 62,44 хувьтай байна гэсэн ийм дүгнэлт гарсан байгаа. Ер нь ажилтай танилцаж байхад мэдээж, дутуу хагас хийгдэж байсан, хийж хэрэгжүүлэх шаардлагатай нийгмийг өөрийг нь бухимдуулдаг, иргэдийн шийдвэрлэх ёстой хүлээлт үүссэн олон асуудлууд байгаа гэдэгтэй санал нэг байгаа. Энэ асуудлуудыг хийж хэрэгжүүлэхийн төлөө тодорхой төлөвлөгөө, хөтөлбөр гарган ажиллаж байна.


Монгол Улсын Засгийн газрын 2012-2016 оны мөрийн хөтөлбөрийг уламжлалаар нь хэрэгжүүлэхийн зэрэгцээ Засгийн газрын 1,6 жилд хийх эдийн засгийн хямралыг гэтлэн давах төлөвлөгөө гарсан. Энэ төлөвлөгөөний дагуу бид ажлаа төлөвлөөд ажиллаж байгаа. Ер нь урьд нь байсан ажил, Алтанхуяг сайд түрүүн бас асууж байлаа. Ажил, үйлчилгээний гүйцэтгэлийг тогтмол хянах хэрэгжилт удааширч тодорхой арга хэмжээний гүйцэтгэлийг хянаж чадаагүй олон асуудлууд байсан юм байна гэж бодож байгаа юм. Би ганцхан жишээ хэлье. 2012 онд Монгол Улсын Их Хурлаар батлагдсан Хог хаягдлын тухай хууль, түүнийг хэрэгжүүлэх журам нь батлагдаагүй учраас өнөөдөр 20 мянган иргэн хог түүж амьдардаг иргэдийн хогийг яаж тушаах, яаж авах, үүнийг эдийн засгийн эргэлтэд яаж оруулах, энэ ажлыг яаж зохион байгуулах вэ гээд олон асуудлууд шийдэгдээгүй явж байсан. Бид нар энэ асуудлуудтай ажиллаж байна.


Таны Засгийн газрын үед хийж хэрэгжүүлж байсан гол ажлуудаас газрын шинэтгэлийн асуудал үндэсний хороо байгуулагдаж Ерөнхий сайдын дэргэд байсан. Энэ Газрын үндэсний шинэтгэлийн хороог татан буулгасан. Энэ удирдлагад нь ажиллаж байсан Ням гэдэг хүнийг манай газрын харилцааны хэлтсийн даргаар томилсон. Энэ хүн энэ ажлыг үргэлжлүүлэн хийж байгаа. Ингээд энэ үед боловсрогдож байсан ажил төрөл шийдэгдэнэ.


Ер нь өнөөдөр бид Монгол Улсын Засгийн газрын гишүүд маань тэр, энэ нам, эсвэл тэр, энэ Ерөнхий сайд, эсвэл тэр, энэ улс төрч гэж ярихаасаа илүүтэйгээр Монгол Улсын эдийн засаг гэдэг бол улс төр ярихгүйгээр бас хийж хэрэгжүүлэх ёстой ажил байдаг юм байна гэж бодож байгаа юм. Байгаль орчны салбар ч гэсэн ямар ч улс төр ярихгүйгээр бидний хийж хэрэгжүүлэх ёстой зайлшгүй ажлууд байна. Өнөөдөр Монгол улсын хэмжээнд байгаль орчны салбарт тулгамдсан олон асуудлууд байна. Бид үүнийг эрэмбэ дарааллыг тогтоогоод ажлаа хийж гүйцэтгэж байна.


Улаанбаатар хотын хэмжээнд хөрсний бохирдол нэлээн аюулын байдалд хүрсэн. Өнөөдөр Монгол Улсын иргэдийн ундны цэвэр усны хангамж, цэвэрлэх байгууламжийн асуудал гээд шийдвэрлэх ёстой, санхүү, хөрөнгө мөнгө шаардсан олон ажлууд хийгдэж чадаагүй явж байна. Одоо манай Засгийн газрын үед энэ асуудлуудыг тавьж, бид асуудлыг нэлээн ярьж, хөөцөлдөж байгаа ажлууд байна.


Цөлжилттэй холбоотой, уур амьсгалын өөрчлөлттэй холбоотой хийж хэрэгжүүлэх Монголын үе үеийн Засгийн газар хийж хэрэгжүүлэх шаардлагатай, одоо ч хийх шаардлагатай бүх улс төрчдийн хийх Монгол Улсын иргэдийн хийх ёстой олон ажил, арга хэмжээнүүд байна. Энэ ажлыг бид нар зохицуулж  шийдвэрлэх талаар олон арга хэмжээнүүдийг авч хэрэгжүүлж байна. 1 сая мод тарих ажлыг ургуулах ажил болгоё гэж бид зохион байгуулаад улс даяар зарласан. Энэ ажлыг зарлаж байгаагийн гол шалтгаан бол өнөөдөр хүлэмжийн хийх бууруулах, агаарын бохирдолтойгоо тэмцэх энэ ажил, асуудлуудыг шийдвэрлэхийн тулд цэгцтэй явуулж байгаа бодлого, арга хэмжээ байгаа юм.


А.Бакей: -Би тодорхой асуулт тавьсан, тийм ээ. Урьд нь ажиллаж байсан сайд, Төрийн нарийн бичгийн дарга нар угаасаа үргэлжлээд ажиллаж байгаа учраас  больё доо. 


Одоо энэ дээр Аж үйлдвэрийн яамны Төрийн нарийн бичгийн дарга Нямхүү. Би тодорхой асуулт тавьсан, Засгийн газрын үйл ажиллагааны хөтөлбөрийн хэрэгжилтийг хангах талаар яаман дээр тодорхой төлөвлөгөө байгаа юу? Түүнийгээ дүгнэдэг юм уу гэж асуугаад байгаа шүү дээ.


Д.Нямхүү: -Манай яамны хувьд шинээр байгуулагдсан учраас үндсэндээ бусад яамдтай хамтарч хэрэгжүүлж байсан төлөвлөгөөний биелэлтүүдийг хангах үүрэг оногдсон байгаа. Энэ дээр Үйлдвэр, хөдөө аж ахуйн яам, Хөдөлмөрийн яамнаас шилжиж ирсэн жижиг, дунд үйлдвэртэй холбоотой асуудлууд, Үйлдвэр, хөдөө аж ахуйн яамнаас салж ирсэн хүнд болон хөнгөн үйлдвэрийн бодлогын асуудлууд гэх мэтээр. Манай яамны хувьд цаашид шилжиж ирсэн энэ бодлогуудыг батлагдсан төлөвлөгөөний дагуу сүүлийн нэг жилд багтааж хэрэгжүүлэхээр ажиллаж байгаа. Энэ дотор нэг асуудал бол одоогоор хэрэгжээгүй үзүүлэлттэй байгаа. Энэ бол зэс боловсруулах үйлдвэр. Зэс боловсруулах үйлдвэр бол үндсэндээ техник, эдийн засгийн үндэслэл нь сая боловсруулагдаж дуусаад Хятадын зээлд хамруулахаар Сангийн яаманд хүсэлт тавиад оруулчихсан байгаа. Бусад үйлдвэрүүдийнх нь асуудлууд янз бүрийн байдлаар тодорхой эх үүсвэрүүдийг шийдэхээр Хөгжлийн банк, бусад банкнуудад  оруулчихсан байгаа. Тэгэхээр манайд хамаарагдаж байгаа энэ төлөвлөгөөний асуудлууд үндсэндээ биелнэ.


Харин ганц, хоёр асуудал нэлээн хүнд бий. Энэ бол зээлийн өрийн хязгаарыг хязгаарласнаас болоод тодорхой хэмжээний санхүүжилт хязгаарлагдсанаас саатаж байгаа ганц хоёр асуудал байгаа. Бусад нь үндсэндээ биелнэ гэж хэлэх байна.


А.Бакей: -Хүнс, хөдөө аж ахуйн яамны Төрийн нарийн бичгийн дарга Ариунболд. Товчхон хариулъя.


Н.Ариунболд:  -Баярлалаа. Хүнс, хөдөө аж ахуйн яамны Төрийн нарийн бичгийн дарга Ариунболд. Үйлдвэр, хөдөө аж ахуйн яам байсан нь Хүнс, хөдөө аж ахуйн яам болж өөрчлөгдөж, зарим чиг үүрэг Аж үйлдвэрийн яаманд шилжсэн байгаа. Засгийн газар 2012 оны 120 дугаар тогтоолоор батлагдсан Монгол Улсын Засгийн газрын 2012-2016 оны үйл ажиллагааны хөтөлбөрийг хэрэгжүүлэх арга хэмжээний төлөвлөгөөнд Хүнс, хөдөө аж ахуйн яам дангаар болон толгойлон хэрэгжүүлэхээр тусгагдсан бодлогын 7 чиглэлийн 40 зорилтын 121 арга хэмжээг хяналтад авч хэрэгжилтийг ханган ажилласан. Эдгээрээс зарим нь аж үйлдвэртэй холбоотой асуудал нь Аж үйлдвэрийн яам руу шилжсэн байгаа. Энэ биелэлтийг бид хангаж, тухайн хөдөө аж ахуйн салбартай холбогдсон асуудлыг сайдын тушаал гарч тухай бүрд нь авч хэлэлцэж ажиллаж байгаа.


А.Бакей: -Зам, тээврийн яамны Төрийн нарийн бичгийн дарга Бат-Эрдэнэ.


Ж.Бат-Эрдэнэ: -Бакей гишүүний асуултад хариулъя. Ер нь Зам, тээврийн яаман дээр Засгийн газрын үйл ажиллагааны хөтөлбөрт тусгагдсан 78 арга хэмжээ байдаг.  2014 оны ерөнхий дүгнэлтээр нийт арга хэмжээний биелэлт 70,5 хувьтай гэсэн ийм дүгнэлттэй явж байгаа.
Асуудалтай байгаа анхаарал татаж байгаа 11 асуудал байгаа. Энэ гол нь замын асуудлууд байж байгаа. Хөрөнгө, санхүүгийн бололцооноос болоод зарим асуудлууд удаашралтай байгаа ийм зүйлүүд байж байгаа.


Засгийн газрын мөрийн хөтөлбөр болон үндсэн чиглэлийг хэрэгжүүлэх талаар жил болгон сайдтай төлөвлөгөө гаргаж батлуулж ингэж ажилладаг. Яамны Төрийн нарийн бичиг сайдтай гэрээ байгуулахаас гадна газар болгонтой үйл ажиллагааны чиглэлээрээ гэрээ байгуулж ажиллаж байгаа. Тийм учраас Засгийн газрын үйл ажиллагааны хөтөлбөрт тусгагдсан арга хэмжээ хугацаандаа хэрэгжих бүрэн дүүрэн бололцоотой гэж ингэж үзэж байна.


А.Бакей: -Эрдэнэбүрэн сайдаас, 16 суманд хэрэгжиж байгаа Сумын төвийн шинэчлэл төслийг дуусгахад шаардлагатай санхүүжилтийн асуудлыг хэзээ, яаж шийдэх гэж байна вэ? Хэзээ дуусгах вэ? Энэ талаар ямар үйл ажиллагаа явуулж байна вэ гэж асуусан байгаа.


Р.Эрдэнэбүрэн: -Барилгын яамны Төрийн нарийн бичгийн дарга Эрдэнэбүрэн. 16 сумын төвийн шинэчлэл нийт төсөвт өртөг нь 80 тэрбум төгрөг байгаа. Үүнийг хэрэгжүүлэхдээ орон нутагт нь эрх шилжүүлэх байдлаар ингэж шийдэж явсан. Одоогийн байдлаар гүйцэтгэл 51 тэрбум төгрөг гарчихсан байгаа. Үлдэгдэл 29 тэрбум төгрөг бол Хөгжлийн банкин дээр тавигдаад явж байгаа. Хөгжлийн банк бол одоохондоо санхүүжилт хийхгүй байгаа. Бид гүйцэтгэлийг нь Сангийн яам руу хүргэж өгөөд байна. Хөгжлийн банк хэзээ санхүүжилтээ эхлэхийг Сангийн яам хэлэх байх. 29 тэрбум төгрөг Хөгжлийн банкин дээр тусгагдаад явж байгаа.


А.Бакей: -Тэгвэл Сангийн яамны Төрийн нарийн бичгийн дарга Ганцогт 3 дугаар микрофон дээр.


Х.Ганцогт: -Сангийн яамны Төрийн нарийн бичгийн дарга Ганцогт.  Энэ жил 1 сард баталсан 2015 оны улсын төсвөөр бол улсын төсөв дээр Хөгжлийн банкны улсын төсвөөс эргэн төлөгдөх ажлуудыг нэмж баталж, нийт улсын төсвийн алдагдал 5 хувьтай байхаар баталсан. Энэ оны орлогын байдал хүнд байгаатай холбоотойгоор энд онд барих ёстой 5 хувийн алдагдлаа барихад хүнд байгаа. Үүнтэй холбоотойгоор бид Хөгжлийн банкнаас санхүүжих 719 тэрбум төгрөгийн гүйцэтгэлийг нэг бүрчлэн хянаж байгаа. Бид энэ жил хагас санхүүжилтийг олгохгүй байх гэдэг ийм төсөөллөө хийж байгаа. Энэ тухай танилцуулгаа ойрын үед Их Хуралд танилцуулна. Энэ гүйцэтгэлийг хянасны дараа гарах санхүүжилтүүдийг гаргана гэдэг ийм байдалтайгаар ажиллаж байгаа.


А.Бакей: -Тэгэхээр хэрэгжүүлэхгүй гэсэн үг үү? Наадах чинь Хөгжлийн банкнаас санхүүжилт хийе гэсэн Их Хурлын тогтоолоор батлагдсан хууль гэж үзэж байгаа шүү дээ. Гэтэл Сангийн яам тийм эрх байгаа юм уу?


Х.Ганцогт: -Улсын төсвийн алдагдал 5 хувьд байх ёстой. 5 хувьдаа бариулахын тулд бид нар тодорхой санхүүжилтийг зайлшгүй барих шаардлага гарна. Гэхдээ яг аль нь вэ гэдгийг одоогоор хараахан шийдээгүй байгаа. Шинээр эхэлж байгаа, жишээ нь Хөгжлийн банкны санхүүжилт дээр байгаа 180 гаруй тэрбум төгрөгийн объект байгаа. Энэ бол эхний ээлжид санхүүжихгүй байх гэдэг ангиллуудыг нь Сангийн яаман дээр хийгдэж байгаа. Ажлууд нь хийгдсэн санхүүжилтүүдийг ер нь гаргана. Гэхдээ хэмжээний хувьд дахин ярих шаардлага гараад байгаа.


А.Бакей: -Ер нь наадахаа эртхэн шийдэхгүй бол дулааны улирал, бүтээн байгуулалтын хугацаа богино байгаа шүү дээ. Тэгээд ингээд саатуулсаар байгаад л яаж ийгээд 6, 7 сар хүрчихнэ, 8 сарын 1-ээс хойш болилоо гэдэг байхгүй юу. Сангийн яамны арга нь ерөөсөө тэр шүү дээ. Төрийн ажлыг тэгж болохгүй байх аа. Үүгээр хэрвээ ойрын үед тодорхой хариулт өгөхгүй бол гишүүд асуулга тавих эрхтэй шүү.


-Ингээд гишүүд асуулт асууж хариулт авлаа. Одоо саналаа хэлэх гишүүд нэрээ өгнө. Эрхэм гишүүд саналаа хэлэхдээ  Засгийн газрын үйл ажиллагааны хөтөлбөрийн талаар ямар дүгнэлт хийж байна вэ, дүгнэлтээ маш тодорхой хэлэх хэрэгтэй. Дээр нь, Байнгын хорооноос гишүүдийн зүгээс тогтоолын төсөл санаачлаад Их Хурал дээр танилцуулах шаардлага байна уу, үгүй юу? Байгаа бол ямар чиглэлээр энэ тогтоолын төсөлд ямар асуудал тусгах вэ гэдгээр саналаа тодорхой томьёолж хэлэх нь зүйтэй гэж бодож байна.


Санал хэлэх гишүүдийг Алтанхуяг гишүүнээр тасаллаа.


-Уянга гишүүн саналаа хэлье.


Г.Уянга: -Түрүүн Баярцогт сайд хууль, шийдвэр, тогтоол нь түрүүлж гараад агуулга хоцрогдож дүгнэгдээд байдаг юм гэж хэллээ. Яг энэ утгаараа бол өмнөх Улсын Их Хурлын байгуулсан өмнөх Засгийн газрын хөтөлбөр хоцрогдоод хэрэгжсэн байх ёстой. Өмнөх Засгийн газрын мөрийн хөтөлбөрийн хэрэгжилтийг дараагийн Их Хурал дүгнэдэг ийм систем байх ёстой юм.Төрийн залгамж чанарын чинь нэг нь бас үүгээр дамжиж хэрэгжих ёстой. Ийм залгамж чанар байхгүй болоод байгаа.


Энэ их олон бодлогууд тусгасан байгаад байгаа юм. Манайх чинь одоо бүх л юмаа бодлого. Бодсон, бодоогүй бодлого баталдаг. Энэ бодлого, арга хэмжээгээ системчлэх шаардлага илүү байна гэж ингэж харж байна. Яам болгон руу бичиг явуулаад танай яамны ямар ажил биелэгдсэн бэ гэдэг, нөгөө нь аль болохоор зузаан цаас өгвөл болсон юм шиг харагддаг ийм байдлаар биш, агуулгын хэрэгжилтээр энэ мөрийн хөтөлбөрийн хэрэгжилтийг дүгнэдэг болох шаардлага байна гэж ингэж харагдаж байна.


Ер нь, Төрийн байгуулалтын байнгын хорооны авч анхаарах ёстой нэг асуудал бол энэ мөрийн хөтөлбөр яагаад хэрэгжихгүй байгаа вэ гэдэг дээр илүү, тодорхой анхаарах ёстой гэж бодож байна. Тэгээд шалтгааныг нь тодруулах ёстой болох байх. Бидний өмнө нь муулж, зэмлэж хэлэлцдэг байсан, өнгөрсөн социализмын үед ч гэсэн улсынхаа хөгжлийн 20 жилээр хардаг, тэр 20 жил дотроо тав, таван жилээр зорилтот төлөвлөгөө боловсруулж ингэж ажилладаг байсан. 20 жилээ таван жилээр дүгнэж ингэж явдаг байсан. Бүр гайхалтай сайхан түүх хүртэл байна шүү дээ. Улс төрийн төлбөр Японоос аваад 17 сая доллараар сайд болгон, тэр байтугай зарим сайд нь 69-ийн покрышки аваад, айл болгонд, хүн болгонд дээлний торго тарааж өгье гэдэг ийм 17 сая долларыг ингэж заръя гэдэг санал орж ирж байсан. Тэгэхэд тухайн үеийн Аж үйлдвэрийн сайд экспортын үйлдвэртэй болъё гээд Говь комбинатыг байгуулж байсан. Түүний үрээр анх удаа социализмын үед өөр системийн улс оронд суралцаж төгссөн манай Жигжид сайд зэрэг байж байх жишээтэй. Улс орон бол ингэж авч явдаг юм байна.


Гэтэл одоо манайх яг үнэнийг хэлэхэд, ямар ч систем, төлөвлөгөөгүйгээр улсаа удирдаж ирсэн. Түүний том илрэл бол өөрөө Засгийн газрын мөрийн хөтөлбөр болоод байгаа юм л даа. Ер нь шалтгааныг тодруулах талд Төрийн байгуулалтын байнгын хороо илүү анхаарч тогтоолынхоо төсөлд энэ асуудлыг оруулах ёстой гэж бодож байна. Байнгын хорооны дарга бас анхааралдаа авах байх.


Юуны өмнө мөрийн хөтөлбөртөө тодотгол хийх шаардлага үүслээ гэж ингэж зарим гишүүд санаа цухалзуулж байна. Би үүнтэй санал нэг байна. Үүнийг тодорхой санал болгож тогтоолын төсөлд оруулмаар байна.
Тодотгол хийхийн хамт энэ биелэгдэх бодит бололцоог судалж, яагаад биелэгдэхгүй юм бэ гэдэг шалтгааныг нь тогтоомоор байна. Тэгээд тэр шалтгааныг илаарьшуулах талд Төрийн байгуулалтын байнгын хороо илүү ажилламаар байна. Би бол улс төрийн шалтгаан байна гэж харж байна. Манай системийн, манай тогтолцооны гажуудлаас үүдэж Засгийн газар болгоны мөрийн хөтөлбөр 100 хувь биелэгдэхгүй байдаг ийм гажуудлаа Төрийн байгуулалтын байнгын хороо анхааралдаа авч засах чиглэлд нь түлхүү ажиллах ёстой гэж бодож байна.
Ийм хоёр заалтыг оруулж өгөөч ээ.


Ер нь, бид бүгдээрээ мэдэж байгаа. Тогтоосон, тогтоогоогүй энэ бол улс төрийн шалтгаантай. Үүнийг арилгах чиглэлээр үйл ажиллагаагаа идэвхжүүлэх ёстой. Өөрөөр хэлбэл, Үндсэн хуулийн өөрчлөлт хийх шаардлагатай гэж манай Улсын Их Хурлын ажлын хэсэг үзсэн байгаа. Энэ Үндсэн хуулийг өөрчлөх, систем, тогтолцоогоо бүхэлд нь цэгцлэх ийм ажлын хэсэг гарчихсан явж байгаа. Энэ ажлын хэсгийн үйл ажиллагааг илүү идэвхжүүлэх ийм шаардлага тулгарч байна гэж харж байна. Энэ бол нэг нотолгоо нь. Тэгээд Засгийн газрын мөрийн хөтөлбөр, түүний биелэлтийг авч хэлэлцэж байгаагаас үүдээд Үндсэн хуулийн өөрчлөлтийн асуудлыг идэвхжүүлэх ийм асуудлыг Байнгын хороо анхааралдаа авах шаардлагатай гэж ингэж үзэж байна.


Тэгээд, би  тогтоолын төсөлд, нэгдүгээрт, тодотгол хийе. Хоёрдугаарт, шалтгааныг нь тогтоож үр дагаврыг нь засах чиглэлээр Байнгын хороо идэвхтэй ажиллая гэдэг хоёр санал орууллаа.


А.Бакей: -Баярлалаа. Хүн амын хөгжил, нийгмийн хамгааллын яамны Төрийн нарийн бичгийн даргын үүргийг түр орлон гүйцэтгэгч Дорждэрэм, Төрийн захиргааны удирдлагын газрын дарга нар хүрэлцэн ирсэн байна.


Түрүүн Батцэрэг гишүүн хоёр асуулт асуусан байсан. Та бүхэн цагтаа ирээгүй учраас хариулт авч чадаагүй. Ядуурал хэдэн хувиар буурсан бэ? Дундаж давхарга хэдэн хувиар өргөжсөн бэ гэсэн ийм хоёр асуултад хариулт өгье.


Х.Тэмүүжин: -Хариултыг дараа нь авч болох уу? Би үгээ хэлчихье. Яагаад гэвэл энэ хүмүүсийн ирээгүйн төлөө дараа нь эд нар цагтаа ирээгүйн төлөө цаг үрээд. Би Хууль зүйн байнгын хороон дээр бас хуралтай байна.


А.Бакей: -Тэмүүжин гишүүн. Гэхдээ санал хураалт явах шаардлага гарах нь дээ, гишүүд эргэж орж ирэх байх.


Х.Тэмүүжин: -Засгийн газрын мөрийн хөтөлбөрийн хэрэгжилттэй холбоотойгоор би Эрх чөлөөт монгол хүн гэсэн 5 дахь бүлгийн хэрэгжилтийн тухай хараад хэд хэдэн санал хэлэхийг хүсэж байна.


Одоо 90 хувийн хэрэгжилттэй, 100 хувийн биелэлттэй шахам болчихсон гээд гэрч, хохирогчийг хамгаалах тогтолцоог бүрдүүлсэн Тахарын алба байгуулсан уу, байгуулсан. Хуульчдын мэргэжлийн өөрөө удирдах байгууллагыг байгуулж чадавхжуулах ажил хийгдсэн үү, байгуулах ажил нь өмнөх парламентын үед хууль нь гарчихсан. Сая байгуулаад чадавхжуулах ажлыг нь хийчихсэн, биелэлттэй болчихсон. Энэ дээр бүгдийг нь хэрэгжилт бол үнэхээр төдөн хувь гээд тавьчихсан. Гэтэл шинэ Хууль зүйн сайдын хэлж байгаа мэдэгдлээр бол Тахарын албыг татан буулгана, Хуульчийн эрх зүйн байдлын тухай хуулийг өөрчилж, хуучин мэргэжлийн холбоодыг байгуулаад чадавхжуулахтай холбоотой Засгийн газрын хийчихсэн гэсэн энэ ажлуудыг хуучин тогтолцоо руу шилжүүлнэ гээд зарлачихсан. Дорлигжавын 7 шинэ санаа гэнэ үү. Тэгэхээр энд Засгийн газар мөрийн хөтөлбөрөө хийчихсэн гээд бүртгүүлчихсэн байгаа ажлуудаа буцааж нурааж байгааг яаж үнэлэх юм бэ? Нэг ийм асуудал хөндөгдөнө.


Дээр нь 30 хувьтай гээд, Шүүх, мөрдөн байцаах шатны шүүгчийн бүтцийг бий болгож хүний эрхийн баталгааг дээшлүүлнэ гээд амлачихсан. Энэ бол 30 хувьтай. Яагаад 30 хувьтай вэ гэхээр процессын хууль дээр нь боловсруулалт хийгээд, Засгийн газраар хэлэлцээд Улсын Их Хуралд өргөн мэдүүлэхэд бэлэн болчихсон байсан учраас 30 хувьтай гээд биччихсэн. Тэгсэн чинь, дахиад шинэ Засгийн газар тэр хуулиудаа үгүй хийж байгаа юм. Юун процессын шатны, мөрдөн байцаалтын шүүгч байгуулах вэ, тэр байхгүй болчихсон. Иймэрхүү байдлаар мөрийн хөтөлбөр дээр хийгдчихсэн, хийж байгаа гээд амлачихсан зүйлүүдээ үгүй болгож байгааг яаж ойлгож байгаа вэ? 


Яг энэ асуудлууд дээр нь, би энэ тогтоолын төслүүд дээр ямар санал оруулж ирэхийг тодорхой хэлж мэдэхгүй байна. Гэхдээ дахиж үнэлнэ. Хийсэн ажлуудаа үгүй хийж байгаа учраас, Засгийн газрын мөрийн хөтөлбөр дээр энэ, энэ зорилтуудаа хэрэгжүүлнэ гэж Ерөнхий сайд нь томилогдсон мөртлөө одоо үйл ажиллагаа нь эвдэрч, сөрж хийж байгаа бол, амлалтаасаа буцаж, мөрийн хөтөлбөрөөсөө буцаж байгаа бол дахиад энэ асуудал хөндөгдөнө, үнэлнэ. Шаардлагатай гэж үзвэл Засгийн газарт  итгэх эсэх асуудлыг хөндөхөөс өөр аргагүй байдал руу очно. Яагаад гэвэл амласан амлалт, мөрийн хөтөлбөр, хэрэгжүүлж байгаа үйл ажиллагаа хоёр зөрж байгаа учраас. 


Үнэхээр энэ амлалтуудыг хийхгүй ээ, өмнөх Засгийн газрын бөгөөд 2012 оны сонгуульд орсон намуудын амлалтыг хийхгүй, мөрийн хөтөлбөртөө тодотгол оруулна гэж байгаа бол тодотголоо оруулж ирээд Улсын Их Хурлаар батлуулаад тэр ажлаа хийх ёстой. Тэгээгүй мөртлөө, дур доргоороо мөрийн хөтөлбөрөөсөө, Засгийн газраас бид хэрэгжүүлчихсэн гэсэн үнэлгээнүүдээсээ буцаж байгаа бол буцаж байгаа шалтгаанаа бас тайлбарлах шаардлага гарна. Үүнийг би харин бараг асуулгаар асуух хэмжээний юм бий болж байх шиг байна.


А.Бакей: -Энэ дээр Уянга, Тэмүүжин зэрэг гишүүдээс тогтоолын төсөлд нэмж оруулах саналууд гарч байна шүү дээ. Тийм учраас санал хураагдах болно. Тиймээс та яг томьёолж өгөөрэй. Өөрөөр хэлбэл, мөрийн хөтөлбөрийн тийм хэсэгт хийгдсэн ажил дээр буруу үнэлгээ хийж, буцаагдсан учраас дахин үнэлгээ хийж танилцуулах гэсэн ийм маягаар томьёолж өгөөрэй.


-Алтанхуяг гишүүн.


Н.Алтанхуяг: -Хэдүүлээ Засгийн газрын үйл ажиллагааны хөтөлбөр гэдгээ сайн ойлголцож ярихгүй бол ойлголтгүй л боллоо л доо. Ардчилсан намын хамтарч ажилласан намууд, эвслүүдтэйгээ дөрвөн жилийн өмнө батлуулаад хэрэгжүүлж ирсэн мөрийн хөтөлбөрийн хэрэгжилтийн хариуцлагыг хэн хүлээх юм бол доо. Өнгөрсөн хоёр жилийнхийг бид бүр хариуцлагатайгаар хүлээнэ. Одоо үлдэж байгаа нэг жил гаруй хугацаанд нь мөнгө төгрөг, мэдэх мэдэхгүй юм байна гээд зарим заалтыг нь хэрэгжүүлээд, заримыг нь тасдаад хаячих вий дээ гэж би их санаа зовж байна. Тийм учраас Хэрэг эрхлэх газрын дарга байж байна, Сайханбилэг Ерөнхий сайдад хэлээд, юуг нь чадах, юуг нь чадахгүйгээ эртхэн шиг Их Хурал дээр орж ирээд ярьсан нь дээр шүү. Тэгэхгүй, та нарын үзэмжээр ажиллана гэвэл бидний гаргаж тавьсан, Их Хурлаар баталсан дөрвөн жилийн мөрийн хөтөлбөр хэрэгжихгүй байх. 


Би дөрвөн зүйлийг одоо онцгойлон хэлье гэж бодож байна. Үүнийг битгий хасаад хаячхаарай. Шинээр томилогдсон сайд нар нь анхаарна биз.


Долоон аймгийг авто замаар холбочихсон. Одоо цаана нь зургаахан аймаг үлдсэн юм. Энэ аймгийн төвүүдийг Улаанбаатар хоттой хатуу хучилттай авто замаар холбодог ажлаа битгий тасдаад хаячхаарай. Ямар ч мөнгө төгрөгийн боломжийг зохицуулж болдог юм. Мөнгө төгрөггүйгээс болоод ажил тасаллаа гэж болохгүй. Харин ямар ажлуудыг нь түр орхиж болох вэ гэдэг асуудал үүсдэг юм шүү гэдгийг хэлье.


Дараа нь аймгийн төвийг хот болгох ёстой юм. Баярцогт сайд үүнийг ойлгоогүй л явна билээ. Аймгийн төв дээр хүмүүс тав тухтай орчинд амьдран суух учиртай юм. Зөвхөн нийслэлд биш, зөвхөн аймгийн төвд ч биш, суманд. Би түүнийг дараа нь хэлье. Аймгийн төвийг хот болгох гэдэг бол тэнд Гудамж төслийг хэрэгжүүлж эхэлж байгаа юм. Үүнийг та нар бас яам, Тамгын газар өөрчлөгдөөд Засгийн газрын Хэрэг эрхлэх газар хавьд байсан юмыг шилжүүлж хаяад. Тэгээд эзэнгүйдээд нэг дуусах вий дээ. Уг нь аймгийн төв нь өөрчлөгдөөд Батсуурь даргын эхэлсэн шиг Сүхбаатар аймгийн төвийг өөрчилсөн шиг Увс аймгийг өөрчлөөд эхэлчихсэн, Архангайг өөрчлөөд эхэлчихсэн, Хэнтийд төлөвлөлтийг хийчихсэн. Одоо цаад талын аймгуудыг  нь хийчих ёстой юм. Энэ дээр бас мөнгөнд царай алдаад байх тийм зүйл биш шүү. 


Аймгийн төвүүдийн дулааны станцын мөнгийг шийдчихсэн юм шүү. Ялангуяа концессоор шийднэ. Төрөөс өгөх мөнгөө өгчихсөн, одоо хувийн хэвшил нь мөнгөө гаргаад явах ёстой. Үүнийг гүйцээгээрэй. 


Гуравт нь, Сумын шинэчлэл. Сумын шинэчлэл дээр бид нар гурван янзын аргаар үзсэн. Би товчлоод хэлчихье. Эрдэнэбүрэн Төрийн нарийн бичгийн дарга байна. Дундговь аймгийн Гурвансайхан суманд иргэдийн өөрсдийнх нь оролцоотойгоор засгаас бага зэргийн мөнгө гарсан. Ялангуяа олон улсын байгууллагуудаас нэлээн хэмжээний мөнгө гаргаад, сумын төвийн иргэд засгийнхаа оролцоо, дэмжлэгтэйгээр, олон улсын байгууллагын оролцоо, дэмжлэгтэйгээр яаж шинэчилж чаддаг, орчноо яаж гоё болгож чаддагийг яруу тод үзүүлсэн байгаа. Яг энэ жишгээр мөнгө төгрөг гэж ярихгүйгээр үүнийг хийгээч ээ, гүйцээгээч ээ. 
Мэдээж, энэ хоёр жилд 300-г хийж амжихгүй л дээ. Гэхдээ боломжийн хэмжээнд хийгээч.


Дөрөв дэх нь, орон нутгийн хөгжлийн сангийн мөнгийг бас л танадаг, хасдгаараа хасаж байгаа юм. Энэ буруу. Орон нутагт хөгжлийн сан гэдэг юм бий болгосноор орон нутаг өөрөө өөрийнхөө хөгжлийн шинжтэй асуудлуудыг шийдэх, бүтээн байгуулалтуудаа шийдэх, иргэдийнхээ оролцоотойгоор тулсан асуудлуудаа асууж байгаад шийдээд байх ийм боломжтой байсан юм. Үүнийг хасаад хаячихсан байна билээ. Энэ мөнгийг зайлшгүй нэмэгдүүлж өгөх ёстой.


Би өөрөөр хэлбэл, приоритет, тэргүүлэх чиглэлүүд гээд хэлж байгаа юм. Мэдээж, гарын арван хуруунд багтахгүй тэргүүлэх чиглэлүүд байгаа. Би түүнээс бүр онцгойлон дөрвөн зүйлийг та бүхэнд хэлж байна. Үүнийг битгий тасдаад хаячхаарай. 2016 он болоход бид нар бүх аймгийн төв нь холбогдчихсон, аймгийн төвүүдэд хүмүүс тав тухтай оршин суудаг тийм газар болчихоор. Нэлээн олон сум бол иргэд нь өөрсдөө оролцож шинэчлэлээ хийчихсэн. Тэгээд орон нутгийн хөгжлийн сангийн мөнгөөрөө бас тэнд юмаа хийчихсэн ийм баймаар байна. Би эрүүл мэнд, боловсрол, бусад салбаруудыг нь ярьсангүй. Тэнд тодорхой зүйлүүд хийгдсэн байгаа. Түүнийг нь та нар үргэлжлүүлээд явчихад нэг их сүйдтэй, гайтай юм болчихгүй байх гэж бодож байна.


Энэ тогтоолын төсөл бол жижүүрийн л тогтоолын төсөл байна. Бакей дарга аа, яамаар юм бэ. Миний санал бол, би дахиж нухацтай яримаар байна. Энэ Их Хурал дээр ороод цохогдоод гарах л байх л даа. Удааширч байгаа юмыг нь цаг хугацаанд нь хэрэгжүүл. Тэгэхгүй, юу, юу удаашраад байгаагаа хэлээд.


А.Бакей: -Гишүүд саналаа хэлж дууслаа. Үнэхээр Засгийн газрын үйл ажиллагааны хөтөлбөрийг Байнгын хороо, Улсын Их Хурлын нэгдсэн чуулганаар хэлэлцэнэ гэдэг чинь гүйцэтгэх засаглалд хяналт тавьж байгаа хамгийн том хэлбэр, механизм байгаа. Тэгэхээр үүнийгээ бид нар аль, аль талдаа хариуцлагатай хэлэлцэх ёстой. Засгийн газар ч гэсэн энэ дээр ач холбогдол өгч, зөвхөн Төрийн нарийн бичгийн дарга нар биш, бүх сайдууд оролцох ёстой. Тэгээд Байнгын хорооны төвшинд, чуулганы нэгдсэн хуралдааны төвшинд ч гэсэн бид маш тодорхой хандах ёстой асуудал байгаа.


Яагаад гэвэл нэгэнт Улсын Их Хурлаас дөрвөн жилийн өмнө баталсан бол явц дундаа жил, жилээр хяналт тавиад, дөрвөн жилийн төгсгөлд бас тодорхой дүгнэлт гаргаж ард түмэндээ танилцуулах ёстой болно шүү дээ. Тийм учраас үлдсэн нэг жилийн хугацаанд юу хийх вэ, дутуу хэсгийг нь яаж гүйцээх вэ, боломж байна уу, үгүй юу. Тасалдаж байгаагийн бодит шалтгаан нь юу вэ гэх мэтээр тодорхой ярих ёстой. Өнөөдрийн хувьд гишүүдийн зүгээс зарим тодорхой саналууд гарч байна. Жишээ нь, Уянга гишүүн гэхэд бодлого, төлөвлөлтийн уялдаа хангах талаар ажиллах. Энэ зорилгын тасалдаж байгаа шалтгааныг тогтоож, үр дагаврыг тодорхойлох. Үүнийг дүгнэлтдээ тодорхой тусгах. Цаашид арилгах арга замыг нь тогтоолын төсөлд тусгаж өгвөл яасан юм бэ гэж. Мөрийн хөтөлбөрт тодотгол хийх шаардлагатай байна гэж байна. Энэ боломж байна уу, үгүй юу гэдэг асуудал байна.


Дараа нь, Тэмүүжин гишүүний хувьд өмнөх Засгийн азрын үед хийгдсэн зарим ажлыг өөрчилнө гэж зарлаж байгаа нь буцааж байгаа маягтай байна. Энэ дээр дахиж үнэлгээ хийх юм биш үү гэсэн ийм санал гарч байна.


Алтанхуяг гишүүний хувьд тодорхой саналууд хэллээ. Аймгийн төвийг хот болгож, тодорхой зорилт бүрийн хэрэгжилтийг хангах, аймгийн төвүүдийн дулааны станцын шинэчлэлийн үлдсэн хэсгийг гүйцээх, сумын төвийн шинэчлэлийг гүйцээх, орон нутгийн хөгжлийн сангийн хөрөнгийн хэмжээг бууруулахгүй байх гэх мэтээр. Тэгэхээр өнөөдрийн та бүхэнд тараасан тогтоолын төсөл бол, та бүхний саналаар батлах ёстой болохоос биш, үүнийг өнөөдөр шууд батлах шаардлагагүй гэж би бодож байна. Нэг 7 хоногийн хугацаанд бид дахиж ажиллая, гишүүдээс тодорхой саналыг нь авъя, Засгийн газрын Хэрэг эрхлэх газартай, холбогдох яамдтай бас ажиллаад тогтоолын төслийг илүү тодорхой болгож, дараагийн 7 хоногт зөвхөн тогтоолоо хэлэлцэх маягаар хуралдах нь зүйтэй гэж бодож байна. Энэ нэг 7 хоногийн хугацаанд та бүхний саналыг аваад, тогтоолоо илүү тодорхой болгоод, дараагийн 7 хоногт бид тогтоолоо хэлэлцээд баталъя.


Энэ бол чуулганд оруулах тогтоол шүү дээ. Энэ тогтоолын төслийн талаар сая үг хэлсэн, асуулт асуусан, саналаа хэлсэн гишүүд зарчмын зөрүүтэй саналын томьёоллыг Байнгын хорооны ажлын албанд бичиж өгөх хэрэгтэй болох байх. Тэнд бид бас ажиллая. Магадгүй, энэ тогтоол тодорхой хавсралттай гарах уу, үгүй юу гэдэг асуудал хүртэл яригдах шинжтэй байна. Тийм учраас ямар ч гэсэн нэг 7 хоногийн хугацаагаар энэ тогтоолыг түр хойшлуулъя.


Өнөөдөр, Засгийн газрын үйл ажиллагааны хөтөлбөрийн хэрэгжилтийг хэлэлцсэн Байнгын хорооны хуралдааныг нээлттэй орхиё. Дараа нь үргэлжилж тогтоолын төслийг хэлэлцэж батлах нь зүйтэй гэж үзэж байна. 


-Энэ дээр өөр саналтай гишүүд байна уу?


Батцэрэг гишүүн.


Н.Батцэрэг: -Өөр гэхээсээ илүү, санал нэгтэй байна. Тогтоолыг хавсралттай баталмаар байна. Түүнээс, ийм хоёр заалттай, энэ бол дэндүү сул байна. Зөвхөн энэ дээр зүйл, заалт нэмлээ ч гэсэн учир дутагдалтай болно шүү дээ. Тэгэхээр хавсралттайгаар, тэр хавсралт дотор жишээ нь, 1.1 бол жигтэйхэн эзлэхүүн сайтай заалт болчихсон байна шүү дээ. Үүнийгээ сайхан задалж өгмөөр байгаа юм.


Бакей дарга аа, энэ дээрээ задаргааны санал авчхаад, удаашралтай байгаа зорилтуудыг гэхэд яаж эрчимжүүлэх гээд байгаа юм бэ, өгч байгаа чиглэл тодорхой, авч хэрэгжүүлэх арга хэмжээ нь тодорхой байхгүй бол ийм ерөнхий заалтууд баймааргүй байгаа юм.


А.Бакей: -Гишүүд ерөнхийдөө зөвшөөрч байгаа юм байна гэж ойлголоо. Өөр саналтай гишүүд байхгүй бол, Байнгын хорооны хуралдаан энэ асуудлаар дараагийн 7 хоногт үргэлжилнэ. Эрхэм гишүүдэд баярлалаа, ажлын хэсэгт баярлалаа.


Дууны бичлэг буулгасан:


ПРОТОКОЛЫН АЛБАНЫ
ШИНЖЭЭЧ




Б.БАТГЭРЭЛ

